
Монгол Улсын Их Хурлын 2022 оны хаврын ээлжит чуулганы
Төсвийн байнгын хорооны 06 дугаар сарын 08-ны өдөр 

/Лхагва гараг/-ийн хуралдааны товч тэмдэглэл
 
Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 19 гишүүнээс 11 гишүүн хүрэлцэн ирж, 57.9 хувийн ирцтэйгээр хуралдаан 12 цаг 15 минутад Төрийн ордны “Жанжин Д.Сүхбаатар” танхимд эхлэв. 
 


Томилолттой: С.Ганбаатар;

Чөлөөтэй: Ц.Анандбазар, Ж.Батсуурь, Б.Жавхлан, Б.Пүрэвдорж, Ш.Раднаасэд, Ц.Сандаг-Очир;

Тасалсан: Х.Булгантуяа.

Нэг.Байнгын хорооны тогтоолын төсөл /Хаврын ээлжит чуулганы 06 дугаар сард хэлэлцэх асуудлын цаглавар батлах тухай/
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, референт Г.Алтанцэцэг, Төсвийн байнгын хороо хариуцсан референт Г.Нарантуяа нар байлцав.

Байнгын хорооны тогтоолын төслийг Байнгын хорооны дарга Ч.Хүрэлбаатар танилцуулав.

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно.

Ч.Хүрэлбаатар: “Монгол Улсын Их Хурлын 2022 оны хаврын ээлжит чуулганы 06 дугаар сард Төсвийн байнгын хорооны хэлэлцэх асуудлын цаглавар батлах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:

  5
Татгалзсан:

  6
Бүгд: 


11
45.5 хувийн саналаар дэмжигдсэнгүй.

Улсын Их Хурлын гишүүн Д.Тогтохсүрэнгийн “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.
 
Ч.Хүрэлбаатар: Улсын Их Хурлын гишүүн Д.Тогтохсүрэнгийн гаргасан горимын саналыг дэмжье гэсэн санал хураалт явуулъя.
 
Зөвшөөрсөн:

  6
Татгалзсан:

  5
Бүгд:


11
54.5 хувийн саналаар горимын санал дэмжигдлээ.
 
Ч.Хүрэлбаатар: “Монгол Улсын Их Хурлын 2022 оны хаврын ээлжит чуулганы 06 дугаар сард Төсвийн байнгын хорооны хэлэлцэх асуудлын цаглавар батлах тухай” Байнгын хорооны тогтоолын төслийг батлах санал хураалтыг дахин явуулъя.
 
Зөвшөөрсөн:

  6
Татгалзсан:

  5
Бүгд:


11
54.5 хувийн саналаар тогтоол батлагдлаа.
Уг асуудлыг 12 цаг 20 минутад хэлэлцэж дуусав.

Хоёр.Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2022.04.05-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга Ж.Ганбат, мөн яамны Хууль, эрх зүйн газрын дарга З.Энхболд, Худалдан авах ажиллагааны бодлогын хэлтсийн дарга Ц.Батзул, Төрийн худалдан авах ажиллагааны газрын Цахим худалдан авах ажиллагаа, мэдээллийн технологийн хэлтсийн дарга Н.Цэрэнсамбуу нар оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, референт Г.Алтанцэцэг, Төсвийн байнгын хороо хариуцсан референт Г.Нарантуяа нар байлцав.

Байнгын хорооноос гарах танилцуулгыг Улсын Их Хурлын гишүүн Г.Амартүвшин Улсын Их Хурлын чуулганы нэгдсэн хуралдаанд танилцуулахаар тогтов.

 
Уг асуудлыг 12 цаг 25 минутад хэлэлцэж дуусав.

Гурав.Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын тайланг хэлэлцэх


Хэлэлцэж буй асуудалтай холбогдуулан Монгол Улсын Ерөнхий аудитор Д.Занданбат, Сангийн яамны Төрийн нарийн бичгийн дарга Ж.Ганбат, мөн яамны Хөгжлийн санхүүжилт, хөрөнгө оруулалтын газрын дарга Ч.Чимидсүрэн, Хөгжлийн санхүүжилтийн хэлтсийн дарга Б.Ганзориг, Хууль, эрх зүйн газрын дарга З.Энхболд, Үндэсний аудитын газрын Аудитын гуравдугаар газрын захирал, тэргүүлэх аудитор Д.Энхболд, Аудитын гуравдугаар газрын ахлах аудитор И.Туяадарь, Нийцлийн аудитын газрын аудитор Э.Уянга нар оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, референт Г.Алтанцэцэг, Төсвийн байнгын хороо хариуцсан референт Г.Нарантуяа, Хяналт шалгалт, үнэлгээний газрын Төсвийн хяналт, шинжилгээний хэлтсийн референт Д.Гэрэлт-Од нар байлцав.

Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын тайланг Монгол Улсын Ерөнхий аудитор Д.Занданбат танилцуулав. 
Аудитын тайлантай холбогдуулан Улсын Их Хурлын гишүүн Г.Амартүвшин, Ж.Батжаргал, Х.Баделхан, Д.Тогтохсүрэн, Д.Өнөрболор, Х.Булгантуяа, Ч.Хүрэлбаатар нарын тавьсан асуултад Монгол Улсын Ерөнхий аудитор Д.Занданбат, Сангийн яамны Төрийн нарийн бичгийн дарга Ж.Ганбат, мөн яамны Хөгжлийн санхүүжилтийн хэлтсийн дарга Б.Ганзориг, Үндэсний аудитын газрын Аудитын гуравдугаар газрын захирал, тэргүүлэх аудитор Д.Энхболд, Нийцлийн аудитын газрын аудитор Э.Уянга нар хариулж, тайлбар хийв. 

Улсын Их Хурлын гишүүн Ж.Батжаргал, Х.Булгантуяа, Г.Амартүвшин, Ч.Хүрэлбаатар нар үг хэлэв.
Улсын Их Хурлын гишүүд Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын тайланг хэлэлцэв.
Уг асуудлыг 14 цаг 05 минутад хэлэлцэж дуусав.
Дөрөв.Төрийн байгууллагуудын дотоод аудитын тогтолцоо, чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг хэлэлцэх

Хэлэлцэж буй асуудалтай холбогдуулан Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогч Я.Сарансүх, Сангийн яамны Төрийн нарийн бичгийн дарга Ж.Ганбат, мөн яамны Санхүүгийн хяналт, эрсдлийн удирдлагын газрын дарга Б.Доржсэмбэд, Хууль, эрх зүйн газрын дарга З.Энхболд, Үндэсний аудитын газрын Аудитын гуравдугаар газрын захирал, тэргүүлэх аудитор Д.Энхболд, Аудитын гуравдугаар газрын ахлах аудитор Б.Болормаа нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, референт Г.Алтанцэцэг, Төсвийн байнгын хороо хариуцсан референт Г.Нарантуяа, Хяналт шалгалт, үнэлгээний газрын Төсвийн хяналт, шинжилгээний хэлтсийн референт Д.Гэрэлт-Од нар байлцав.


Төрийн байгууллагуудын дотоод аудитын тогтолцоо, чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг Монгол Улсын Ерөнхий аудитор Д.Занданбат танилцуулав. 


Аудитын тайлантай холбогдуулан Улсын Их Хурлын гишүүн Ж.Батжаргал, Х.Булгантуяа, Ч.Хүрэлбаатар нарын тавьсан асуултад Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогч Я.Сарансүх, Сангийн яамны Санхүүгийн хяналт, эрсдлийн удирдлагын газрын дарга Б.Доржсэмбэд нар хариулж, тайлбар хийв. 


Улсын Их Хурлын гишүүд Төрийн байгууллагуудын дотоод аудитын тогтолцоо, чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг хэлэлцэв.

Байнгын хорооны хуралдаанаар 4 асуудал хэлэлцэв.

 
Хуралдаан 2 цаг 20 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 14 цаг 35 минутад өндөрлөв.
 


Тэмдэглэлтэй танилцсан:
ТӨСВИЙН БАЙНГЫН 

ХОРООНЫ ДАРГА





Ч.ХҮРЭЛБААТАР
 
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ 

ШИНЖЭЭЧ



                  

Ц.АЛТАН-ОД

МОНГОЛ УЛСЫН ИХ ХУРЛЫН
2022 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 06 ДУГААР САРЫН 08-НЫ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
Ч.Хүрэлбаатар: Төсвийн байнгын хорооны гишүүдийн энэ өдрийн амар амгаланг айлтгая. 

Гишүүний ирцийг танилцуулъя. Ч.Хүрэлбаатар ирсэн, Г.Амартүвшин гишүүн ирсэн, Ц.Анандбазар гишүүн чөлөөтэй, Х.Баделхан гишүүн ирсэн, Ж.Батжаргал гишүүн ирсэн, Ж.Батсуурь гишүүн чөлөөтэй, С.Ганбаатар гишүүн чөлөөтэй, Ц.Даваасүрэн гишүүн ирсэн, Б.Жавхлан гишүүн чөлөөтэй, Л.Мөнхбаатар гишүүн ирсэн, С.Одонтуяа гишүүн ирсэн, Д.Өнөрболор гишүүн ирсэн, Б.Пүрэвдорж гишүүн чөлөөтэй, Ш.Раднаасэд гишүүн чөлөөтэй, Ц.Сандаг-Очир гишүүн чөлөөтэй, Д.Тогтохсүрэн гишүүн ирсэн, Г.Тэмүүлэн гишүүн ирсэн, Б.Чойжилсүрэн гишүүн ирсэн байна. 

Ингээд гишүүдийн 57.9 хувь нь ирсэн учраас өнөөдрийн Байнгын хорооны хуралдаан нээснийг мэдэгдье. 

Өнөөдөр Байнгын хороогоор 5 асуудал хэлэлцэнэ. 

Нэгдүгээрт нь, Монгол Улсын Их Хурлын 2022 оны хаврын ээлжит чуулганы 06 дугаар сард Төсвийн байнгын хорооны хэлэлцэх асуудлын цаглавар батлах тухай Байнгын хорооны тогтоолын төсөл.

Хоёр. Төрийн болон орон нутгийн өмчийн хөрөнгөөр ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийн эцсийн хэлэлцүүлгийг хийнэ. 

Гурав. Татварын мэргэшсэн зөвлөх үйлчилгээний тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Д.Цогтбаатар нараас 2022 оны 05 сарын 24-ний өдөр өргөн мэдүүлсэн. Хэлэлцэх эсэхийг шийднэ. Энэ уучлаарай. Д.Цогтбаатар гишүүн байхгүй учраас орхигдож байгаа юм байна. Хойшлуулж байгаа юм байна. 

Гурав. Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын тайланг хэлэлцэх. Үндэсний аудитын газар 2021 оны 10 дугаар сарын 11-ний өдөр ирүүлсэн.

Дөрөв. Төрийн байгууллагуудын дотоод аудитын тогтолцоо, чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг хэлэлцэх. Үндэсний аудитын газрын 2021 оны 12 дугаар сарын 28-ны өдөр ирүүлсэн гэсэн ийм асуудлууд байна. 

Хэлэлцэх асуудалдаа оръё. 

Нэг.Байнгын хорооны тогтоолын төсөл 
/Хаврын ээлжит чуулганы 06 дугаар сард хэлэлцэх асуудлын 
цаглавар батлах тухай/
Нэг. Байнгын хорооны хэлэлцэх асуудлын цаглавар батлах тухай.

Төслийг Та бүгдэд тараагаад өгчихсөн. Тогтоолын төсөлтэй холбоотой асуулттай гишүүд байна уу? Алга байна. Үг хэлэх гишүүд байна уу? Алга байна. Санал хураалт явуулъя. Санал хураалт. Гишүүд анхааралтай байгаарай. Санал хураалт. Батлахаар. Цаглавараа баталъя гэдэг. Д.Тогтохсүрэн дарга сая үнэхээр дарж амжсангүй. Д.Тогтохсүрэн даргад үг хэлье. 

Д.Тогтохсүрэн: Би сая санал өгч чадсангүй. 

Тийм учраас дахин санал хураалт явж өгөөч ээ гэсэн горимын санал гаргаж байна. 

Ч.Хүрэлбаатар: Түрүүчийн санал хураалтыг хүчингүй болгох горимын санал хураалт явуулъя. Санал хураалт. 

Горимын санал дэмжигдсэн учраас цаглаварыг баталъя гэдэг санал хураалт явуулъя. Санал хураалт. Саналаа өгөөрэй. 

54.5 хувиар батлагдлаа. 

Хоёр дахь асуудалд оръё. 

Хоёр.Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд 

/Засгийн газар 2022.04.05-ны өдөр өргөн мэдүүлсэн, 

эцсийн хэлэлцүүлэг/

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийн эцсийн хэлэлцүүлгийг хийе. 

Ажлын хэсэг байна. Сангийн яам Ж.Ганбат дарга байна. Төрийн нарийн бичгийн дарга. З.Энхболд дарга байна. Хууль, эрх зүйн газрын дарга байна. Ц.Батзул байна. Сангийн яамны Худалдан авах ажиллагааны бодлогын хэлтсийн дарга байна. Н.Цэрэнсамбуу байна. Худалдан авах ажиллагааны газрын Цахим худалдан авах ажиллагаа, мэдээллийн технологийн хэлтсийн дарга байна. 

Та бүгдэд шигтгээд ингээд бүх материалыг тараачихсан байгаа. Үүнтэй холбоотой саналтай гишүүд байна уу? Байхгүй. Санал алга. Санал хураалт.

Санал байхгүй шүү дээ. Санал байхгүй учраас шууд юу яах юм байна. Хуулийн төслүүдийг эцсийн хэлэлцүүлэгт бэлтгэсэн талаарх Байнгын хорооноос гаргах танилцуулгыг Улсын Их Хурлын гишүүн Г.Амартүвшин. Түрүүн энэ бүх өөрийн чинь саналаар ирсэн шүү дээ. Г.Амартүвшин гишүүн нэгдсэн хуралдаанд танилцуулна. 

Ингээд хоёр дахь асуудлыг хэлэлцлээ. 

Гурав дахь асуудал бол санаачилсан гишүүн байхгүй байгаа учраас хойшлуулчихсан. 

Гурав.Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын 
тайланг хэлэлцэх

Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнгийн талаарх Үндэсний аудитын газраас гүйцэтгэсэн аудитын тайланг хэлэлцэж эхэлье. 

Ж.Ганбат дарга байгаарай. Үндэсний аудитын тайлантай холбоотой. З.Энхболд дарга байгаарай. 

Танилцуулгыг Монгол Улсын Ерөнхий аудитор Доржсүрэнгийн Занданбат танилцуулна. 

Д.Занданбат дарга байгаа юу? Д.Занданбат даргын ирж байх хооронд ажлын хэсгийг танилцуулъя. Доржсүрэнгийн Занданбат Монгол Улсын Ерөнхий аудитор, Г.Эрдэнэцэцэг Ерөнхий аудиторын орлогч байгаа юу? Байхгүй байх шиг байна. Ц.Наранчимэг дарга байхгүй. Ц.Энхжавхлан байхгүй байна. Ирэхээр нь. Хүмүүс нь эрхээр нь танилцуулъя даа.

Д.Занданбат дарга ирж байна уу? Нэг болохоор ирэхгүй. Нэг ингээд гишүүдийг хүлээлгээд байгаад байх юм хаашаа юм, Байнгын хорооныхоо дээр гараад суучихсан аудитын дарга байна уу, үгүй юу? Тэр бүтцээ өөрчилсөн үү? Нэгдүгээр газар, хоёрдугаар газар гэсэн тийм нэг юу нь ямар бүтэцтэй, байгууллага нь мэдэгдэхгүй. Тэгээд бүтцээ өөрчил гэсэн шүү дээ. Тэр Төрийн хэмнэлтийн тухай хуульдаа өөрчлөлтөө оруулж тэр орлогч нар чөлөөлсөн үү. Чиглэл өгчихсөн байгаа шүү. Өөрөө данхар бүтэцтэй, ил тод биш бүтэцтэй, юу хийдэг нь мэдэгддэггүй ийм байгууллага бусдын үйл ажиллагааг ил тод болгохыг шаардаж аудит хийнэ гэж байхгүй шүү дээ. Ер нь.

Энэ хаачсан юм наад нөхөр чинь. Тэгээд том толгойг хүн даадаггүй шүү дээ. Том толгойндоо дийлдээд унадаг. Шинэ дарга оруулж ирж байж яримаар юм уу. Хаачсан юм бэ? Хаана явж байгаа юм? Аан. Ер нь том толгой даагддаггүй юм шүү. Д.Занданбат чамайг хэр удаан хүлээх юм бэ? Танилцуулгаа хий.

Д.Занданбат дарга аа, нөгөө бүтцүүдээ яасан? Өөрчилсөн үү? Төрийн хэмнэлтийн хуульд нийцүүлж орлогч нараа чөлөөлсөн үү? Миний энэ Төсвийн байнгын хороон дээр яригдсан зүйл сарын дараа ойлгодог болоод байна уу, үгүй юу. Толгой чинь хэт томроод байгаа юм биш үү. Танилцуулгаа хий. 

Д.Занданбат: Төсвийн байнгын хорооны дарга, Улсын Их Хурлын гишүүд Та бүгдийн энэ өдрийн амар амгаланг айлтгая. 

Төрийн аудитын тухай хуулийн 6 дугаар зүйлд заасан төрийн аудитын байгууллагын бүрэн эрхийн хүрээнд Улсын Их Хурлын Төсвийн байнгын хорооны 2020 оны 05 дугаар тогтоолоор баталсан Үндэсний аудитын газрын гүйцэтгэх аудитын сэдэв Засгийн газрын шугамаар хандивлагч орон, олон улсын байгууллагаас авсан зээл, тусламжийн ашиглалт, үр дүнд сэдэвтэй аудитыг төрийн аудитын байгууллагын бүрэн эрхийн хүрээнд хийж гүйцэтгэлээ. 

Аудит Засгийн газрын шугамаар олон улсын байгууллагаас авсан зээлийг үр дүнтэй ашигласан эсэх, хандивлагч орон, олон улсын байгууллагаас авсан тусламжийн ашиглалт үр дүнтэй байгаа эсэх зорилтыг шийдвэрлэхээр аудитыг хийв. 

Аудитын хамарсан хүрээ нь аудит Засгийн газрын шинээр олгосон болон үргэлжилж байгаа гадаад зээл, тусламжийн байдал, дамжуулан зээлд хамрагдсан аж ахуйн нэгж, байгууллагын зээлтэй холбогдох үйл ажиллагааны мэдээлэл, тайлан, бусад нотлох баримт, материалд үндэслэн Засгийн газрын гадаад зээл, тусламжийн 2018-2020 оныг хамруулан аудитыг гүйцэтгэлээ. 

Ерөнхий мэдээлэл өгье. 

Засгийн газрын Гадаад зээлийн үлдэгдлийн өсөлт, аудитын тайлангаар эхний үлдэгдэл нь 9 их наяд 156.2 тэрбум төгрөг байсан. 2018 онд. Тайлангийн хамрагдах хүрээний эцсийн хугацаа буюу 2020 онд эцсийн үлдэгдэл нь 16 их наяд 497.4 тэрбум төгрөг болсон. 

Засгийн газрын гадаад зээлийн өсөлт 2018 онд өмнөх оноосоо 22.3 хувиар, 2019 онд 14.3 хувиар, 2020 онд 28.9 хувиар тус тус өссөн байна. 

Өсөлтийг 100 хувь гэж авч үзэх юм бол ханшийн өөрчлөлтөөр 2018 онд 40.8 хувиар нэмэгдсэн байна. 2019 онд 25.0 хувиар нэмэгдсэн. 2020 онд 27.7 хувиар тус тус ханшийн өсөлтөөр гадаад зээлийн өсөлт нэмэгдсэн байна. 

Ашиглалтын байдлаар авч үзэх юм бол “төсөл, арга хэмжээний зээл”, “хөтөлбөрийн зээл” гэж хоёр ангилсан. 

Ашиглалтаар 2018 онд төсөл, арга хэмжээнд 1 их наяд 7.2 тэрбум, 2019 онд 1 их наяд 230.5 тэрбум, 2020 онд 1 их наяд 390.3. Нийтдээ төсөл, арга хэмжээгээрээ 3 их наяд 627.9 их наяд мөнгийг төсөл, арга хэмжээний ашиглалтаар гарч ирсэн байна. 

Энэ нь нийт зээлийнхээ 55.9 хувь болж байна. 

Хөтөлбөрийн зээл буюу төсвийн дэмжлэг үзүүлэх, төсвийн алдагдлыг хаахад зориулагдан авсан зээл бол 2018 онд 447.9 тэрбум, 2019 онд 408.1 тэрбум, 2020 онд 1 их наяд 978.1. Нийт дүнгээрээ 2 нь их наяд 861.2 тэрбум төгрөгийг төсвийн алдагдалд зориулж хөтөлбөрийн зээлээр авч ашигласан байна. 

Санхүүжүүлэгч байгууллагаар 2018-2020 онд үзэхэд нийт зээлийн 35.8 хувийг Азийн хөгжлийн банкны санхүүжилттэй, 20.3 хувь нь Бүгд Найрамдах Хятад Ард Улсын зээлтэй, 15.3 хувь нь Япон Улс, 8.8 нь Дэлхийн банк, 19.8 хувь нь бусад санхүүжүүлэгч байгууллагуудаас зээл авсан байна. 

Авсан зээлийг салбараар нь ангилж үзвэл төсвийн дэмжлэг буюу төсвийн алдагдлыг хаахад 44.1 хувь. Нийт зээлийн. Зам, тээврийн салбарт 16.5 хувийг нь, эрчим хүчний салбарт 7.2 хувийг нь, ус, усан хангамж, хотын дэд бүтцэд 5.3 хувь, эрүүл мэнд, боловсролд 6, 7 хувь орчмыг нь зарцуулсан байна. Авч ашигласан байна. 

Засгийн газрын шугамаар хандивлагч орон, олон улсын байгууллагын зээлээр санхүүжүүлэх төсөл, арга хэмжээг төлөвлөх эрх зүйн зохицуулалт тухайн хугацаанд бүрэн бүрдээгүй байна гэж аудитын тайланд дүгнэсэн. 

Яагаад тухайн хугацаа гэж байна гэхээр аудитын тайлан 2018-2020 оны хооронд хамрах хүрээг нь авч үзсэн. Бид 2021 оны 10 сард тайланг баталгаажуулж Улсын Их Хуралд хүргүүлсэн байгаа. 

Түүнээсээ хойш эрх зүйн орчны тодорхой хэмжээний зохицуулалтууд гарсан. Тухайлбал, Өрийн удирдлагын тухай хуульд 2021 оны 12 сард орсон өөрчлөлтөөр, бас аудитын тайлангаар өгсөн зөвлөмжийн хүрээнд тодорхой өөрчлөлтүүд орсон. 

Тухайн үед улсын хөрөнгө оруулалтын хөтөлбөрийг санхүүжүүлэх зорилтоор өр үүсгэсэн боловч төсөл, арга хэмжээг сонгох, үнэлэх, эрэмбэлэх аргачлалгүй байна гэж аудитын тайланд дүгнэсэн байгаа. 

Энэ нь 2018 онд улсын хөрөнгө оруулалтын хөтөлбөрт тусгах төслийг боловсруулах аргачлал гэж байсан. 2020 оны 06 дугаар сард улсын хөрөнгө оруулалтын хөтөлбөрт тусгах, төслийг үнэлэх, эрэмбэлэх, сонгох, хэрэгжилтэд нь хяналт тавих аргачлалыг бий болгож баталсан байгаа. 

Энэ хоёр эрх зүйн акт тухайн үед байж байсан. Тэгээд 2021 оны 12 дугаар сард Өрийн удирдлагын тухай хуульд орсон өөрчлөлтөөр эрх зүйн орчин харьцангуй сайжирсан байгаа. 

Тухайн үеийн нөхцөл байдалтай нь хамааруулаад аваад үзэхэд улсын хөрөнгө оруулалтын хөтөлбөрт тусгаагүй 2018 онд 18 төсөл, арга хэмжээнд 92.2 тэрбум төгрөг хөтөлбөрт тусгаагүй байхад нь төсөвт тусгаж оруулсан байгаа. 

2019 онд 16 төсөл, арга хэмжээ 90.5 тэрбум төгрөгт хамаарах. 

2020 онд 28 төсөл, арга хэмжээ 376.6 тэрбум төгрөгийн төсөл, арга хэмжээг төлөвлөсөн ийм нөхцөл байж байгаа юм. 

Энэ нь Төсвийн тухай хуульд 30 тэрбум төгрөгөөс дээш өртөг бүхий дэд бүтэц, хөгжлийн хөрөнгө оруулалтын төсөл, арга хэмжээг төсөл, арга хэмжээнд оруулахаар зааж өгсөн. 30 тэрбум төгрөгөөс дооших нь нарийн зохицуулалт байхгүй байсан. Үүнийг тэр Өрийн удирдлагын тухай хуулийн 2021 оны 12 дугаар сард орсон өөрчлөлтөөр энэ өөрчлөлт нь “улсын хөрөнгө оруулалтын хөтөлбөр” гэснийг “хөгжлийн бодлого, төлөвлөлтийн баримт бичигт тусгасан төсөл, арга хэмжээ” гэж өөрчилж найруулснаараа энэ 30 тэрбум төгрөгтэй холбоотой дээш доош байсан үзүүлэлтүүд зохицуулагдаж өгсөн байгаа. Тайлангийн дараагаар гэсэн үг. 

Төлөвлөлтийн шаардлага хангаагүй төсөл, арга хэмжээг батлан хэрэгжүүлсэн нь төсөл, арга хэмжээ удаашрах нөхцөлийг бүрдүүлж байна гэж тайланд дүгнэж өгсөн. 

Энэ нь Өрийн удирдлагын тухай хуулийн 18 дугаар зүйлийн 18.5.4, 18.5.7-д заасан шаардлагыг хангасан төсөл, арга хэмжээг гадаад зээлийн хөрөнгөөр санхүүжүүлэхээр батлах ёстой боловч хуулийн шаардлагыг хангаагүй төсөл, арга хэмжээг баталснаас шалтгаалан гадаад зээлийн хөрөнгийг ашиглаж эхлэхдээ тухайн төсөл, арга хэмжээний зураг төсөв, техник, эдийн засгийн үндэслэл, нийгмийн болон байгаль орчны нөлөөллийн шинжилгээг хийж баталгаажуулах зэргээр төсөл, арга хэмжээний хэрэгжилт удаашрах нөхцөл бүрдсэн байна гэж дүгнэсэн. 

Түрүүн миний ярьсан зүйл дээр тэр Өрийн удирдлагын тухай хуулийн өөрчлөлтөөр орсноороо гайгүй болсон. 

Гадаад зээлийн хөрөнгөөр санхүүжүүлэн хэрэгжүүлэх төсөл, арга хэмжээний төслийн баримт бичиг ямар түвшинд боловсруулагдаж байх, техник, эдийн засгийн үндэслэл, төслийн баримт бичгийн үнэлгээг аль үе шатанд нь хийх зэрэг аргачлалыг хууль, журам тодорхой тусгаагүй, эрх зүйн зохицуулалт байхгүй байна гэж зөвлөсөн. 

Энэ зөвлөмжийн биелэлтийг бас тэр Өрийн удирдлагын тухай хуулийн 2021 оны 11 дүгээр сард орсон өөрчлөлтөөр сайжруулсан. Энэ дээр Өрийн удирдлагын тухай хуулийн 25.9-д “Засгийн газрын гадаад зээлд авах, бэлтгэл ажлыг хангахад мөрдөх журмыг санхүү, төсвийн асуудал эрхэлсэн төрийн захиргааны төв байгууллага боловсруулж Засгийн газар батална” гэж журмын төсөлд зохицуулагдсан байгаа. 

Энэ журмын төсөл нь боловсруулагдан батлагдах шатандаа Засгийн газар дээр явж байгаа гэсэн байдалтай байна. 

Засгийн газрын гадаад зээлийн бодлого тодорхойлогдоогүйгээс Монгол Улсын урт хугацааны хөгжлийн бодлогын зорилтын хэрэгжилтэд эрсдэл үүсэх магадлалтай байна гэж аудит дүгнэж байгаа. 

Энэ урт хугацааны хөгжлийн бодлогыг хэрэгжүүлэхдээ хандивлагч орон, олон улсын санхүү, эдийн засгийн байгууллагын бодлоготой өөрийн орны бодлогыг уялдуулан идэвхтэй хамтран ажиллах талаар стратеги итгэмжлэлийн хэлэлцээрийг сайжруулах, үйлдвэрлэлийн салбарын зээлийн ашиглалтыг нэмэгдүүлж, үйлдвэрлэлийн орлого, ашгаар эдийн засагт дэмжлэг болох зэргээр зээлийн үр ашгийг нэмэгдүүлэх боломжтой байна гэж дүгнэсэн. 

Энэ график дээр харж байгаа байдлаас харахад 2016-2020 оны зээлийн ашиглалтыг харахаар зэрэг салбаруудаар нь авч үзэхээр дэд бүтцийн салбарт эзэлж байгаа хувь нь он ирэх тусам буурч байгаа. 77.8 хувьтай байсан бол 2020 онд 38.4 хувь болж дэд бүтцийн салбарт зарцуулагдаж байгаа зээлийн ашиглалт буурч байгаа. 

Мөн нийгмийн салбарт ашиглагдаж байгаа зээлийн хэмжээ он ирэх тусам өсөн нэмэгдэж байгаа. 2016 онд 15 хувийг эзэлж байсан бол 2020 онд 34.8 хувийг эзэлж байна. Энэ нь бас нэн ялангуяа 2020 он бол КОВИД-ын нөхцөл байдалтай байсан үе учраас энэ дээр нийгмийн салбарт эрүүл мэндийн салбар, боловсролын салбарт тодорхой хэмжээний хөрөнгийг нөхцөл байдлаас уялдуулж шийдвэрлэсэнтэй холбоотойгоор энэ салбарт зээл нэмэгдсэн юм. 

Энэ графикаас харахад үйлдвэрлэлийн салбар буюу аж үйлдвэр, хөдөө аж ахуй, аялал жуулчлалын салбарт байгаа эзлэх хувь бол төдийлөн нэмэгдэхгүй ийм тогтвортой байгаа явдал нь бас эргээд зээлийн үр ашгийг нэмэгдүүлэхэд энэ салбарт хөрөнгө зээлийн ашиглалтыг зарцуулах нь зүйтэй байна гэсэн ийм дүгнэлтийг өгсөн байгаа. 

Нийтдээ дотоодод дамжуулсан зээлийн 47 хувь нь эргэн төлөлт муутай буюу эргэн төлөлт байхгүй байна гэж дүн гарч ирсэн. 

Эргэн төлөлт хийдэггүй дотоодод дамжуулан зээлдүүлсэн зээлийн үлдэгдэл жил бүр нэмэгдэж 2020 оны жилийн эцэст нийт 73 зээлийн 1 их наяд 402 тэрбум төгрөгт хүрсэн байна. Энэ нь зээлийн эргэн төлөлтийг анхаарах шаардлага зүй ёсоор харагдаж байна гэж үзэж байгаа. 

Дотоодод төгрөгөөр олгосон нийт 77 тэрбум төгрөгийн 118 дамжуулан зээлийн хүүгийн төлбөрт 2020 оны жилийн эцсийн байдлаар 50.8 тэрбум төгрөгийн зөвхөн ханшийн алдагдал хүлээсэн ийм дүн гарч ирж байгаа. Тэр гадаад зээл дээр ханшийн алдагдлыг эргэж анхаарч тооцож үзэх ёстой байна гэсэн юмыг ерөнхий дүгнэлтдээ хийж өгсөн байгаа. 

Засгийн газрын гадаад зээлийн 44.1 хувийг төсвийн алдагдлыг нөхөхөд зарцуулж байгаа тул төсвийн үр ашгийг нэмэгдүүлэх шаардлагатай байна гэж дүгнэсэн. Тухайлбал, 2018 онд 474.8 тэрбум, 2019 онд 408.1 тэрбум, 2020 онд 1 их наяд 978.0 тэрбум. Нийтдээ 2 их наяд 860.9 тэрбум төгрөгийн гадаад зээлийг хандивлагч орон, олон улсын байгууллагаас төсвийн алдагдлыг санхүүжүүлэх зориулалтаар авсан байна гэж гарсан. 

Засгийн газрын гадаад зээлийн эрсдэл өндөр байна. Гадаад зээлийн багцыг валютынх нь бүтцээр нь авч үзвэл 39.5 хувь нь ам.долларын зээл байна. 27.1 хувь нь зээлжих тусгай эрх бүхий зээл байна. 24.7 хувь нь иений зээл, 5.8 хувь нь евро зээл, 2.9 хувь нь бусад валютаас бүрдсэн байна гэж дүн харагдаж байна. 

Гадаад зээлийн үлдэгдэл энэ ханшийн өөрчлөлтөөсөө болж нэмэгдэх эрсдэл байна гэдгийг дүн шинжилгээгээр харуулж байсан. 

Ханш 5 хувь сулрахад 2021-2024 онд 824.4-өөс 954.7 тэрбум төгрөгөөр гадаад зээлийн үлдэгдэл нэмэгдэх эрсдэлтэй байна. 

Хэрвээ ханш 10 хувиар сулрах юм бол энэ дүн 1.6 их наядаас 2.1 их наяд тэрбум төгрөгөөр.

Ханш 15 хувь сулрахад 2.4-өөс 3.7 их наяд төгрөгөөр гадаад зээлийн үлдэгдэл нэмэгдэх эрсдэлтэй байна гэж тооцож судалгаа гаргасан байна. 

Бодит ханшийн алдагдал хүлээх эрсдэл өндөр байна гэж үзсэн. Төгрөгийн ханш 5 хувь сулрах юм бол 2021-2025 онд 309.3 тэрбум төгрөгөөр өрийн үйлчилгээний зардал нэмэгдэх төлөвтэй байна. 

Тусламжийн ашиглалт салбараар авч үзэх юм бол эрүүл мэндийн салбарт 48.9 хувийг зарцуулж байна. Боловсролын салбарт 21.4 хувийг зарцуулж байна. Усан хангамжид 7.5 хувь. Хотын хөгжилд 9.1 хувийн ашиглалттай байна гэсэн ийм тусламжийн ашиглалтыг салбараар нь авч үзвэл ингэж харагдаж байна. 

Ерөнхийдөө хандивлагч орон, олон улсын байгууллагаас авсан тусламжийн бүртгэл хангалтгүй байна гэсэн бас нэг ийм дүгнэлтийг хийсэн. Аудитаар илрүүлсэн зүйл аудитын дүгнэлтэд үндэслэн дараах арга хэмжээг авч хэрэгжүүлэхийг холбогдох байгууллага, албан тушаалтанд зөвлөж байна. Үүнд:

Монгол Улсын Их Хурлын анхааралд хөгжлийн урт хугацааны бодлогод туссан зорилтуудыг гадаадын зээлийн хөрөнгөөр санхүүжүүлэх бодлого алдагдах эрсдэлтэй байгаа тул хэрэгжүүлэхэд эрсдэл үүсэх магадлал өндөр тул Өрийн удирдлагын тухай хуулийн 7 дугаар зүйлийн 7.1.4-т заасан Засгийн газрын гадаад зээлийн талаар төрөөс баримтлах бодлогыг боловсруулахад Засгийн газарт дэмжлэг үзүүлэх хэрэгтэй гэсэн зөвлөмжийг өгсөн. 

Төсвийн алдагдлыг санхүүжүүлэх зориулалтаар 2018-2020 онд нийт 2.8 их наяд төгрөгийн гадаад зээл авч төсвийн алдагдлыг нөхсөн боловч эрүүл мэнд, боловсрол, шинжлэх ухаан зэрэг иргэдийн амьдралыг сайжруулах, ядуурлыг бууруулах чиглэлээр улсын төсвөөс гарах зардал буурч, харин нийгмийн халамжийн шинж чанартай зардал өссөн нь улсын төсвийн зарлагын үр ашгийг дунд болон урт хугацаанд бууруулж буй тул гадаад зээлийн хөрөнгийг хөгжлийн бодлого зорилттой уялдуулж эдийн засаг, нийгмийн үр ашигтай төсөлд зарцуулж хуулийн шаардлага хангахгүй эрсдэлийн үнэлгээ хийгээгүй төсөл, арга хэмжээнд төсөвт батлахгүй байхад анхаарахыг толилуулсан. 

Монголбанканд Өрийн удирдлагын тухай хуулийн 11 дүгээр зүйлийн 11.2-т заасан Монголбанкнаас хэрэгжүүлэх чиг үүргийн дагуу Засгийн газрын зээлийн хэмжээ, мөнгөний болон валютын зах зээлд нөлөөлөх эсэхэд дүгнэлт гарган санал, зөвлөмж хүргүүлэн ажиллахыг Монголбанканд зөвлөсөн. 

Энэ нь хуулиар зохицуулагдсан зохицуулалт байсан. Энэ зохицуулалтыг хийж байгаагүй байсан. 

Монгол Улсын Ерөнхий сайдад Өрийн удирдлагын тухай хуулийн 7 дугаар зүйлийн 7.1.4-т заасан Засгийн газрын гадаад зээлийн талаар төрөөс баримтлах бодлогыг боловсруулах гэдэг зөвлөмжийг өгсөн байгаа. 

Төгрөгийн ханш сулрах нөхцөлийг бууруулах үр дүнтэй иж бүрэн хөтөлбөрийг боловсруулж хэрэгжүүлэх гэдэг зөвлөмжийг өгсөн. 

Төсөл, арга хэмжээг гадаад зээл, тусламжийн хөрөнгөөр санхүүжүүлэх нэгдсэн удирдлагын тогтолцоог бүрдүүлж төслийн хэрэгжилтэд үр дүнд тавих хяналтыг сайжруулах, гадаад зээлийн хөрөнгөөр дотоодод дамжуулан зээлдүүлсэн эргэн төлөлт хийгдээгүй 73 зээлийг барагдуулах ажлыг зохион байгуулж хяналт тавьж ажиллах. 

Улсын хэмжээнд гадаад зээл, тусламжийн хөрөнгөөр коронавируст цар тахалтай тэмцэх үйл ажиллагаанд зарцуулсан хөрөнгийн ашиглалт, үр дүнд хяналт хийж тайлагнах гэсэн ийм зөвлөмжийг Монгол Улсын Ерөнхий сайдад өгсөн байгаа. 

Одоогийн байдлаар эдгээр 5 зөвлөмж хэрэгжих шатандаа боловсруулагдаад явж байгаа ийм мэдээтэй байгаа. 

Сангийн сайдад гадаад зээлийн хөрөнгөөр санхүүжүүлэх 30 тэрбум төгрөгөөс доош өртөгтэй төсөл, арга хэмжээг сонгох, төсөвт өртгийг тооцох, үнэлэх, эрэмбэлэх, эдийн засгийн үр ашиг, нийгмийн ач холбогдлыг үнэлэх, хууль эрх зүйн орчныг бүрдүүлэх гэдэг ийм зөвлөмж өгсөн. 

Энэ нь сая Өрийн удирдлагын тухай хуулиараа өөрчилсөн өөрчлөлтөөрөө энэ зохицуулалт хэрэгжих шатандаа орсон гэж ойлгосон. 

Гадаад зээлийн хөрөнгийг хөгжлийн бодлого, түүний зорилттой уялдуулж эдийн засаг, нийгмийн үр ашигтай төсөлд зарцуулж, үр өгөөжийг нь нэмэгдүүлэх, хуулийн шаардлага хангахгүй эрсдэлийн үнэлгээ хийгээгүй төсөл, арга хэмжээнд төсөв хуваарилахгүй байх ийм зөвлөмжийг өгсөн. 

Дамжуулан зээлийн авлагын тайлангаас эргэн төлөлт хийгдээгүй, зээл тус бүрийн төлөгдөхгүй байгаа учир шалтгааныг тодруулж, эзэн холбогдогч нь тодорхой зээлийн эргэн төлөлтийг эрчимжүүлэх арга хэмжээ авах зөвлөмжийг өгсөн. 

Засгийн газрын гадаад зээлийн тусламжийн хөрөнгөөр хэрэгжиж байгаа төсөл, арга хэмжээг тусламжийн төрөл тус бүрээр нь бүрэн бүртгэх, хэрэгжилт, үр дүнд нь тавих хяналтыг сайжруул гэдэг зөвлөмжийг өгсөн. 

Гадаад зээл, тусламжийн ашиглалтын талаарх мэдээллийг шилэн дансны цахим хуудсанд байршуулахгүй байгаад анхаарч шилэн дансны тухай хуулийн хэрэгжилтийг хангах талаар зөвлөмжийг өгсөн байгаа. 

Зөвлөмжийн биелэлтийг аваад үзвэл Өрийн удирдлагын тухай хуулийн 2021 оны 11 дүгээр сард гаргасан өөрчлөлтөөр түрүүн 29.9-д Засгийн газрын гадаад зээл авах бэлтгэл ажлыг хангахад мөрдөх журмыг санхүү, төсвийн асуудал эрхэлсэн Төрийн захиргааны төв байгууллага боловсруулж Засгийн газар батална. Энэ төсөл боловсруулагдах шатандаа явж байгаа. 

Өрийн удирдлагын тухай хуулийн 12 дугаар зүйлийн 12.1.5 дахь заалтын “улсын хөрөнгө оруулалтын хөтөлбөр” гэснийг “хөгжлийн бодлого, төлөвлөлтийн баримт бичигт туссан төсөл, арга хэмжээ” гэж өөрчлөх зөвлөмжийн биелэлт хэрэгжсэн. 

Аудитаар нийтдээ 2 их наяд 424.4 тэрбум төгрөгийн зөрчил илрүүлсэн. Зөрчлийг арилгуулахаар 2 албан шаардлага. 55.7 тэрбум төгрөгт хамаарах 2 албан шаардлагыг өгсөн. 11 зөвлөмж өгсөн. 2 их наяд 368.7 тэрбум төгрөгийн зөрчлийг арилгуулах ийм 11 зөвлөмжийг өгч ажилласан. 

Зөвлөмжийн хэрэгжилт одоогийн байдлаар Монголбанканд өгсөн 1 зөвлөмж байгаа. Хэрэгжилт ирүүлээгүй байна. 

Монгол Улсын Засгийн газарт 5 зөвлөмж өгсөн. 1 зөвлөмж хэрэгжсэн. 4 зөвлөмж нь хэрэгжих шатандаа байна. 

Сангийн сайдад 5 зөвлөмж өгсөн. Хэрэгжих шатандаа 5 зөвлөмж байна. Баярлалаа. 

10 хувь болох юм бол энэ нь 618.5 тэрбум төгрөгөөр өрийн үйлчилгээний зардал нэмэгдэхээр харагдаж байна гэсэн судалгаа хийсэн. 

Ч.Хүрэлбаатар: Д.Занданбат даргад баярлалаа. 

Ажлын хэсгийн бүрэлдэхүүнийг танилцуулъя. Д.Занданбат Монгол Улсын Ерөнхий аудитор, Г.Эрдэнэцэцэг байна уу? Байхгүй байна. Ц.Наранчимэг байхгүй байна. Ц.Энхжавхлан байхгүй байна. Д.Энхболд байна. Д.Энхболд бол Аудитын гуравдугаар газрын захирал, тэргүүлэх аудитор, Идэрсайханы Туяадарь байна. Аудитын гуравдугаар газрын ахлах аудитор, Хаянхярваагийн Энх-Амгалан байхгүй байна. Баатрын Булган Аудитын гуравдугаар газрын аудитор байхгүй байна. Сангийн яамны Төрийн нарийн бичгийн дарга Ж.Ганбат байна. Ч.Чимидсүрэн Сангийн яамны Хөгжлийн санхүүжилт, хөрөнгө оруулалтын газрын дарга байна. Б.Сүх-Очир байна уу? Б.Сүх-Очир байхгүй байна. Б.Ганзориг Сангийн яамны Хөгжлийн санхүүжилтийн хэлтсийн дарга байна. З.Энхболд байна. Хууль, эрх зүйн газрын дарга байна. 

Ирэхгүй юм бол энэ нэрээ битгий өгөөрэй. Нэрээ өгчихсөн бол гүйцэд ирж байгаарай. Хурал даа. 

Аудитын тайлантай холбоотойгоор асуух асуулттай гишүүд нэрсээ өгье. Сайн ярьцгаана шүү хэдүүлээ. 

Д.Тогтохсүрэн гишүүнээр тасалъя. Г.Амартүвшин гишүүн асуултаа асууя. 

Г.Амартүвшин: Баярлалаа. Тайлантай танилцлаа, сонслоо. 

Ер нь энэ гадаадын зээл, тусламжаар мөнгө төгрөг татан төвлөрүүлэхээр заавал. Заавал ч юу байх вэ. Ер нь ихэвчлэн техникийн бас нэг ийм туслалцаа ч юм уу, зөвлөх үйлчилгээнүүд дандаа орж ирдэг. Одоо Азийн хөгжлийн банк ч байна уу, одоо тэр Европын Сэргээн босголтын банк ч байна уу. Тэр нь тодорхой хэмжээгээр бас их өндөр өртөгтэй. Гаднаас зөвлөх нь ирдэг, баг нь ирдэг, судалгаа хийдэг, дүгнэлтээ гаргадаг. 

Тэгэхээр тэр нь манайд олгосон зээлийн бас тодорхой хэмжээний зардал нь болоод явчихдаг л даа. Арилжааны банкнууд дээр маш их тийм юм байдаг. Жишээлбэл, жижиг, дундыг дэмжих төслийн санхүүжилтийн мөнгүүд нь дагалдаад баахан нөхдүүд ирээд л бужигнуулдаг. 

Тэгэхээр ийм далд зардлыг та нар ер нь тооцсон уу? Тэр ер нь ил гарахаар байна уу? Өөрөөр хэлбэл 100 сая доллар өглөө гэхэд тэр 100 сая долларын яг хэдэн хувь нь яг төсөл рүүгээ явж байна? Хэд нь яг урсгал зардал юм уу? Одоо тэр хөтөлбөртэй холбоотой зардалд явж байна. 

Хоёрдугаарт, ер нь энэ Засгийн газрын шугамаар олон улсын байгууллагаас авсан зээлийн үр дүнг л та нар аудит хийх ёстой гэж би бодоод байгаа шүү дээ. Өөрөөр хэлбэл миний ойлгож байгаагаар үр дүн гэдэг чинь тэр тодорхой төсөл, хөтөлбөр нь яг хэрэгжсэн үү? Хэрэгжээгүй юу? Яг анх зээл авахад юм уу, тусламж авахад яг хэдэн хувиар, ямар хугацаанд хэрэгжих ёстой байсан гэдэг нэг юу гардаг л даа. Тийм ээ. Зөвлөмж юм уу, зорилго.

Тэгэхээр яг түүнийхээ дагуу зарим төслүүд чинь ер нь хэрэгжсэн юм уу, хэрэгжээгүй юм уу? Та нарын аудит болохоор ер нь хууль тогтоомжид нийцсэн үү, үгүй юу, бодлогод нийцсэн үү, үгүй юу гэдэг л гол аудитын дүгнэлт чинь тэр дээр гарсан юм шиг харагдаад байна. 

Тэгэхээр яг нөгөө энэ чинь зарим зээл чинь яг тодорхой, одоо юу гэдэг юм Гэр хорооллын дахин төлөвлөлт байдаг ч юм уу, дэд бүтэц байдаг ч юм уу. Тийм ээ. Тийм хөтөлбөрүүд чинь яг биелсэн, үгүйг нь та нар ер нь дүгнэлт хийсэн үү, үгүй юу? Энэ дээр ерөөсөө нэг тодорхой мэдээлэл харагдахгүй л байна л даа. 

Тэгэхээр яах вэ, мэдээжийн хэрэг өрийн удирдлагын бодлого хэрэгжээгүй ч гэдэг ч юм уу, тийм дүгнэлт гаргах нь зөв л дөө. Гэхдээ яг нөгөө хөтөлбөрүүд нь хэрэгжсэн, үгүй дээр нь уг нь бас тодорхой бид нарт мэдээлэл өгвөл илүү хэрэгтэй л баймаар санагдах юм. 

Тэгээд нөгөө дамжуулан зээлдүүлсэн өр нэлээн их хэмжээнд орон нутагт байдаг юм байна шүү дээ. Тийм ээ? Ер нь орон нутаг, аймгуудын Засаг даргын Тамгын газрууд байна. Мэдээж хэрэг яамд байгаа. Нийслэлийн хөтөлбөрт гаргасан зээлүүд байна. 

Энэ зээлүүд чинь одоо яадаг юм, Сангийн яам тэр орон нутагтайгаа гэрээ хийдэг юм уу? Өөрөөр хэлбэл бас нэг дамжуулан зээлдүүлж байгаа юм бол тэр чинь бас хүү төлбөртэй, эргэн төлөлтийн графиктай байдаг байх л гэж би ойлгоод байна л даа. Энэ дээр нэг тодруулж өгөөч. 

Ч.Хүрэлбаатар: Хэн хариулах вэ? Д.Занданбат дарга. Дараа нь тэр дамжуулан зээлдүүлэхтэй холбоотой зүйлийг Сангийн яам маш тодорхой яриарай. 

Тэгээд хэн хэн ямар төсөл нь, ямар байгууллага эргэж төлдөггүй вэ? Нэртэй улстай нь. 

Д.Занданбат: Г.Амартүвшин гишүүний асуултад хариулъя. 

Техник туслалцааны төслийн зээл хэрэв зээл хэлбэрээр. Ер нь зээл л дээ. Зээл хэлбэрээр гадаад зээлд бүртгэгдээд явж байгаа. Бидний энэ аудитын сэдэв бол яг тухайн төсөл нэг бүрчлэн дээр ашиглалт, үр ашгийг тооцож гаргахыг зориогүй. Ерөнхийдөө Засгийн газрын шугамаар авч байгаа зээлийн ашиглалтын хувь хэмжээ хэдий орчим байна, тэр том ерөнхий утгаараа зээл ямар ямар салбарт ашиглагдаж байна, тэрний үр ашиг ямархуу байна вэ гэдэг тал дээр ерөнхий макро түвшинд нь үзэж харсан юм аа. Өөрөөр хэлбэл зээл авч ашиглалт хийж байгаа, зохицуулж байгаа байгууллагуудын үйл ажиллагаа ямархуу байна гэж. Тэр талаасаа аудитыг зорьж хийсэн байгаа. 

Дамжуулан зээлүүлэлтттэй холбоотой дээр Сангийн яам илүү нарийн тодорхой танилцуулчих байх. Манайхаас Д.Энхболд дарга.

Ч.Хүрэлбаатар: Ажлын хэсгийн микрофон 7. Д.Энхболд.

Д.Энхболд: Аудитын гуравдугаар газрын захирал Д.Энхболд. Г.Амартүвшин гишүүний асуултад хариулъя. 

Ч.Хүрэлбаатар: Яг танай газар чинь юу хийдэг газар вэ? 

Д.Энхболд: Гүйцэтгэлийн болон нийслэлийн аудит. 

Ч.Хүрэлбаатар: Харин тийм. Наадахаа өөрчил гэж хэд хэлэх юм бэ. Нэг тагнуулын байгууллага шиг байцгаах юм. 

Д.Энхболд: Дамжуулан зээлтэй холбоотой. Энэ дээр өмнөх онуудын эртний зээлүүд нь гэрээгүй байгаа. Сүүлийн жилүүдэд энэ дээр Сангийн яам дээр гэрээ байгуулаад явж байгаа. 

Эргэн төлөлтийн байдлыг бид нөгөө төсөл тус бүрээр нь гаргаж авч үзсэн. Нийтдээ 73 төслийг нэрээр нь, санхүүжилтийн хэлбэрээр нь хэдэн онд авсан, хэдэн онд дуусах гэдгээр нь тайлангийн хавсралт 5 дээр дэлгэрэнгүйгээр тавьсан байгаа. Үүнийг Та бүхэн төсөл тус бүрээр нь харах боломжтой байгаа. 

Ч.Хүрэлбаатар: Сангийн яам. Ж.Ганбат дарга аа, та нарт ийм боломж гарч ирж байна шүү дээ. 

Зээл авахдаа уран гоё ярьдаг. Тэгээд зээл авчхаад авсан хойноо эргэж төлдөггүй энэ хүмүүсийг одоо сайхан та нар тэр тэр байгууллага гэдгийг нь хэлэх хэрэгтэй шүү дээ. Нийт 73 зээл гэж байна. Тэгээд 47 хувь нь эргэж төлөгдөөгүй гэж байна. Хэдэн онд авсан юм, хэн төлөх ёстой юм, яагаад төлөхгүй байгаа юм гэдгээ нэг сайхан нэг бүрчлэн яриад өгчхөөч. Энэ олон нийт мэдэг. Аудит дүгнэлтээ гаргачихсан юм байна. Одоо яг нэг бүрчлэн дурдаад зарлах хэрэгтэй. 

Ажлын хэсгийн 2 дугаар микрофон. Сангийн яамны Төрийн нарийн бичгийн дарга Ж.Ганбат.

Ж.Ганбат: Асуултад хариулъя. 

Нийт дамжуулан зээлийн өр 3.1 их наяд төгрөгийн дамжуулан зээлийн өр байна. 

Энэ дотроос төрийн өмчит компаниудын 969.6 тэрбум төгрөгийн өр байна. 

-Яамд дээр 887.6 тэрбум төгрөгийн өр байна. 

-Улаанбаатар хот болон нийслэлтэй холбоотой байгууллагуудын дамжуулсан зээлийн өр 486.6 тэрбум төгрөг байна. 

-Орон нутгийн Засаг даргын Тамгын газар, аймгуудын орон нутгийн авсан дамжуулангийн зээлийн өр 195.6 зургаан тэрбум төгрөг байна. 

-Хөдөө аж ахуйг дэмжих сан дээр 182.7 тэрбум төгрөгийн дамжуулан зээлийн өртэй байна. 

-Төв банкан дээр 35.5 тэрбум төгрөгийн өртэй байна. 

-Арилжааны банкнууд дээр 14.8 тэрбум байна. 

-Орон нутгийн өмчит компаниуд дээр 12.5 тэрбум төгрөг гээд ингээд бусад дээр 320 гээд нийтдээ 3.1 их наяд төгрөгийн дамжуулан зээлийн өрийн үлдэгдэлтэй байна. 

Орон нутаг дээр байгаа 657.0 тэрбум төгрөгийн өрөөс 453.4 тэрбум төгрөг нь нийслэл Улаанбаатар хоттой холбоотой Улаанбаатар хотын гэр хорооллыг хөгжүүлэх хөрөнгө оруулалт, дэмжүүлэх хөтөлбөр, Улаанбаатар хотын гэр ингээд II, III гээд энэ дээр гол том зээлүүдийг Улаанбаатарт гэр хорооллыг хөгжүүлэх хөрөнгө оруулалтыг дэмжих хөтөлбөр II гэдэг дээр 187.0 тэрбум төгрөг байна. 

-Улаанбаатар хотод гэр хорооллыг хөгжүүлэх хөрөнгө оруулалтыг дэмжих хөтөлбөр III гэдэг дээр 67.0 тэрбум төгрөг байна. 

-Нийтийн аж ахуйг сайжруулах II төсөл дээр 47.0 тэрбум төгрөгийн өр байна. 

-Нийтийн аж ахуйн салбарыг хөгжүүлэх төсөл дээр 45.0 тэрбум төгрөгийн дамжуулан зээлийн өртэй байна. 

-Улаанбаатар хотын цэвэр бохир усны цэвэрлэх байгууламж дээр 30.0 тэрбум төгрөгийн дамжуулах гээд нийтдээ яг нийслэл Улаанбаатар хоттой холбоотой 453.4 тэрбум төгрөгийн дамжуулан зээлийн өрийн үлдэгдэлтэй байна. 

Орон нутгууд дээр байгаа аймгуудын өрийн хамгийн өндөр дүнтэй дамжуулан зээлийн өр дээр Орхон аймгийн Засаг даргын Тамгын газар 36.9 тэрбум төгрөгийн өртэй байна. 

-Өвөрхангай аймаг 23.5 тэрбум төгрөгийн дамжуулан зээлийн өрийн үлдэгдэлтэй.

Нийтдээ бүх аймгууд дээр үлдэгдлүүдтэй ингэж явж ирсэн байгаа. 

Энэ дамжуулагын зээлийн хүүг өрийг эхэлж авахдаа Сангийн яам энэ байгууллагууд, энэ аймгийн Засаг даргын Тамгын газар, эсвэл нийслэлийн Засаг даргын Тамгын газар, яамд, тэгээд эцсийн зээл авч байгаа байгууллага гуравласан байдлаар аваад үүнийгээ буцааж графикийн дагуу төлнө гэдэг ийм байдлаар зээлээ аваад эргэн төлөлтөө төлөх дээр, ялангуяа нийслэл, орон нутаг дээр үүнийгээ буцааж төлөх дээрээ үүнийгээ төлөхгүй гэдэг ийм байр сууриар ханддаг. Үүнийгээ яах вэ аймгууд бол бид төсөв дээрээ авах, тусгаж байж төлөх ёстой. Зарим нь бид аваагүй. Өмнөх засгийн үед авсан зээлийг бид төлөхгүй энэ тэр гэдэг ийм зөрчлийн юмнууд үүсдэг. 

Сангийн яам бол энэ дамжуулан зээлийн өрийг барагдуулах талаар нэлээн эрчтэй ажиллаад төлүүлээд, заримыг нь суутгаж аваад ингээд ажиллаад явж байгаа. Гэхдээ хүндрэлтэй юмнууд яг саяын хэлдэг шалтгаануудаар орон нутаг, нийслэл дээр голлон үүсэж байгаа юмнууд байгаа. 

Ч.Хүрэлбаатар: Г.Амартүвшин гишүүн тодруулъя.

Г.Амартүвшин: Тэгэхээр энэ дамжуулан зээл авахад чинь одоо юу гэдэг юм, Азийн хөгжлийн банкнаас орон нутагт ч юм уу, нийслэлд төслийн зээл өгөхөд гуравласан гэрээ хийдэг юм уу? Азийн хөгжлийн банк, Сангийн яам тэгээд Тамгын газар нь гэрээ хийдэг юм уу? 

Хэрвээ энэ 5 дугаар хавсралтад байгаа зээлүүд чинь ингээд төлөгдөөгүй гэж байна шүү дээ. Тийм ээ. Үлдэгдэлтэй. 

Тэгэхээр одоо яг юу гэсэн үг юм? Азийн хөгжлийн банк юм уу, одоо бусад гаднын зээл төлөгчдийн өмнө бид дефолтод орчихсон гэсэн үг юм уу? Би харин сайн ойлгохгүй байна л даа. 

Өөрөөр хэлбэл энэ чинь гаднаас зээл аваад Монгол Улс. Тэд нарын хувьд бол Монгол Улсын Засгийн газар л гэж харж байгаа шүү дээ. Тийм ээ. Монгол Улсын Засгийн газар зээл авсан. Цаашид тэрийгээ юунд зарцуулах вэ гэдэг бол тэр Засгийн газар болон тэр хөтөлбөр хэрэгжүүлэгчийн л үүрэг болчхоод байгаа шүү дээ. 

Тэгэхээр үүнийг нэг жоохон тайлбарлаж өгөх үү.

Ч.Хүрэлбаатар: Ж.Ганбат дарга. Ажлын хэсгийн 2 дугаар микрофон.

Ж.Ганбат: Энэ ийм учиртай байгаа юм. 

Бид гадна талдаа ямар нэгэн зээл төлөгдөхгүй юм. Бид яг графикийнхаа дагуу гадна талдаа төлчихөж байгаа юм. Манайх Сангийн яам одоо жишээ нь Азийн хөгжлийн банк байна уу, Дэлхийн банк байна уу, хандивлагч оронтой хийсэн гэрээгээр графикийн дагуу төлөөд явчхаж байгаа юм. 

Тэр зээлийг одоо жишээ нь нийслэл хотод Нийтийн аж ахуйг сайжруулах гэдэг төслийн хүрээнд авсан зээлийг Сангийн яам, Нийслэлийн Засаг даргын Тамгын газар, нийслэлийн Засаг дарга, тэгээд тэрийг нь гүйцэтгэж байгаа компани, аж ахуйн нэгж гурав ингээд гурвалсан гэрээ тусдаа хийчхэж байгаа юм. Хэрэгжүүлэхдээ.

Тэгэхээр өөрөөр хэлэх юм бол яг дотоодод тэр дамжуулан зээлээ нийслэлийн тэр нийтийн аж ахуй сайжруух төслийг Сангийн яам, нийслэлийн Засаг дарга, тэр төсөл хэрэгжүүлж байгаа аж ахуйн нэгж энэ гурав дээр буцаагаад яг энэ төлөлт дээрээ тэр аж ахуйн нэгж, нийслэлийн Засаг даргын Тамгын газар, Сангийн яам тэр мөнгөө төлөхгүй ийм хүндрэлтэй байдал үүсээд байгаа юм. 

Нөгөө талдаа зүгээр шууд хэлэхэд бид тэр төлөхгүй байгаа хүмүүсийн өмнөөс Сангийн яам, улсын төсөв, гадаад талдаа…/минут дуусав/

Ч.Хүрэлбаатар: Та бүгдэд тарааж өгсөн материалын хавсралт 5 дээр “а”, “б” гээд биччихсэн байгаа юм л даа. 

Тухайлбал хамгийн эхэн дээр нь Тайширын усан цахилгаан станц байгуулах төсөл 2005 онд авсан зээл. Одоо үүнээс 37.0 тэрбум төгрөг төлөгдөөгүй байна шүү дээ. Тийм ээ. 

Тэгээд энэ дээр тухайлбал яг одоо жишээлбэл Г.Амартүвшин гишүүний асуусан асуулттай холбоотойгоор үүнийг яг яагаад төлдөггүй юм бэ? Иргэдээс сэргээгдэх эрчим хүчний төлбөр гээд эрчим хүчний төлбөр дээрээс нь шууд бүр нэмж бичиж байгаад нэртэй устай нь авдаг шүү дээ. Тийм. Энэ 37.0 тэрбум төгрөг байна. 

Эрчим хүчний яамны Эгийн голын усан цахилгаан станцын төсөл гээд бүр 1992 оны зээл дээр 10.9 тэрбум төгрөг явж л байна. Эргэн төлдөггүй.  Энэ дээр Ж.Ганбат дарга тайлбар хэлээч. Аудит хэлээч. Юу гэж үзэж байгаа вэ? Эхлээд Д.Занданбат дарга. Дараа нь ажлын хэсгийн 2 дугаар микрофон. Ж.Ганбат дарга. 

Д.Занданбат дарга.

Д.Занданбат: Хавсралт 5 дээр нийтдээ энэ 73 газруудыг ингээд нэг бүрчлэн гаргаад нийт 1.4 их наядын үлдэгдэл гаргаад ирчихсэн. 

Манайх түрүүн Г.Амартүвшин гишүүний асуултад бас хариулж байсан. Бид аудитынхаа тайланд тухайлсан тэр төсөл, арга хэмжээг яг ийм ашиглалттай байна гэж тэр төсөл дээр нь ач холбогдол. Одоо яг ач холбогдол биш ээ. Ер нь голлож анхаарч тайланг бичээгүй. Ер нь үлдэгдэл их байгаад байна. Үүнийг анхааралдаа авч өр зээлийг нь барагдуулах тал дээр холбогдох арга хэмжээ ав гэж Засгийн газар, Сангийн яаманд чиглэл өгч байгаа.

Энэ 1992 он, 1995, 1997 гээд ингээд 2010-аас өмнөх онуудын нэлээн эрсдэл өндөртэй болчихсон зээлүүдийг яах аргагүй энд жагсааж бид бичсэн байгаа. 

Зүгээр яг манай аудит хийсэн багаас.

Ч.Хүрэлбаатар: Яг саяын асуусан хоёр юун дээр. Яах аргагүй тавьсан гэж байна. 

Энэ хавсралт 5 дээр жишээлбэл 73 төслийн юм бичсэн. Маш сайн зүйл. Маш зөв. Ингээд ил тод болгоод. Хэн нь эргэж төлдөггүй юм.

Д.Занданбат: Аудит хийсэн багийн ахлагч нь хариулчихвал яасан юм. 

Ч.Хүрэлбаатар: Тэг тэг. Хэн юм? Д.Энхболд дарга уу? Ажлын хэсгийн 7.

Д.Энхболд: Энэ эрчим хүчний салбарын төслүүд, цаад агуулгыг нь бид судалж үзэхээр эрчим хүчний салбарын баруун бүсийн станцууд алдагдалтай ажилладаг. 

Эрчим хүчний үйлдвэрлэж байгаа өртгөөсөө борлуулалтынх нь үнэ нь бага байгаа. Тэгээд энэ нь бас энэ алдагдалд оруулж энэ зээлийнхээ үр ашигт нөлөөлсөн ийм юмнууд байгаа. 

Дээр нь энэ 73 төслөөс гадна энэ зээлд олгосон 100-гаад төслийг нэг бүрчлэн үр ашгийг нь судлах боломжгүй байсан учраас түүвэрчилж авч судалгаанууд хийгдсэн. Томоохон дүнтэй. Жишээлбэл, Хөшигийн хөндийн төслийн зээл гэдэг юм уу, Сонгинохайрхан дүүргийн зээлийн хөрөнгөөр баригдаж байгаа эмнэлгийн барилга. Тухайлбал, Улаанбаатар, Дарханы 204.6 километр замын төслийн ажил гээд тус тусад нь сэдэвчилсэн аудитын тайлангуудыг бас гаргасан байгаа. 

Ч.Хүрэлбаатар: Ж.Ганбат дарга. Энэ Тайшир гээд ингээд л жишээлбэл яахад чинь сэргээгдэх эрчим хүчнээс их мөнгө орж л байгаа шүү дээ. Авагддаг. Тэгээд үүнийг яагаад төлөхгүй байгаа юм бол? 

Ж.Ганбат: Яах вэ, Эрчим хүчний яаман дээр байгаа Тайширын усан цахилгаан станц гээд энэ яах вэ төсөл нь хийгдээд явчихсан. Тарифын асуудал гэдэг нэг юм яриад байгаа юм. 

Тэгэхээр өөрөөр хэлбэл тарифаа чөлөөлөөд өгөх юм бол бид үүнийгээ төлнө гэдэг ийм асуудал яриад байгаа. Манай зүгээс тарифтаа хамаарахгүйгээр тодорхой үйл ажиллагаа нь явж байгаа юм чинь тодорхой графикийн дагуу үүнийгээ төлбөрөө төл гэдэг ийм шаардлагыг тавиад Тайшир дээр явж байгаа. 

Эгийн голын усан цахилгаан станцын төсөл бол нөгөө Оросын Холбооны Улстай холбоотой асуудлаар энэ нь ингээд зогсчихсон. Энэ ТЭЗҮ хийгдсэнтэй холбоотой.

Ч.Хүрэлбаатар: Энэ чинь 1992 оны төсөл гэж байна.

Ж.Ганбат: Харин тийм. 

Ч.Хүрэлбаатар: 1992 он.

Ж.Ганбат: Тийм. Эхнээсээ ингэж явж байгаад. Энэ бол ингээд байгаа юм. Эгийн гол дээр бол яах вэ, уг нь энэ салбарын яаман дээр нэлээд дэлгэрэнгүй.  

1992 оноос эхлээд явчихсан. Тэгээд энэ бол олон жил яригдаж байгаа. Энэ төсөл нь бол ингээд ерөөсөө явдаггүй. Тэгээд үүнтэй холбоотойгоор үүнийгээ буцааж төлье гэхээр төслийн ажиллагаа зогсонги байдалд орсонтой холбоотой ашиглалтад ороогүй учраас бид төлөх боломжгүй гэдэг ийм тайлбар тавиад байдаг. 

Ч.Хүрэлбаатар: Ж.Батжаргал гишүүн асуултаа асууя. 

Ж.Батжаргал: Баярлалаа. 

Тэгэхээр гадаадын зээл, тусламжийн хөрөнгийн ашиглалт, үр өгөөжийн талаар аудит хийгдсэн байна. Хэд хэдэн асуулт тодруулах зүйлүүд байна. Аудитын дүгнэлт, зөвлөмжөөр холбогдох байгууллагуудад тодорхой чиглэлүүд өгөгдөж. Тэгээд сая аудитаас хойш хийгдсэн ажлынх нь ерөнхий байдал, юмыг харахаар зөвлөмжөөр тэдэн үүрэг өгөгдсөнөөс нэгийг нь хангасан ч гэдэг юм уу. Ийм юм яригдаад байна л даа. 

Тэгэхээр Төсвийн байнгын хороо энэ асуудлыг хэлэлцлээ. Тэр зөвлөмж хэрэгжүүлэхгүй байгаа байгууллагуудад ямар үүрэг чиглэл, юу өгөх ёстой юм бэ? Үүнийг нэг тодорхой болгомоор байна гэж.

Хоёр дахь зүйл. Г.Амартүвшин гишүүн түрүүн асуугаад хариулт нь их тодорхойгүй гарчихлаа. Энэ гадаадын зээл, тусламжийн хөрөнгийн үр ашгийн асуудал ярихаар зэрэг төсөл хэрэгжүүлж байгаа, тэр зээл олгож байгаа байгууллагууд баахан зөвлөх үйлчилгээ гээд хөрөнгө буцаагаад авчихдаг. Эсвэл тухайн улс орны аж ахуйн нэгж, бараа, материалыг ашиглах тухай гэрээ нөхцөлдөө оруулчихдаг. Үүнээс болоод энэ бодит хийж байгаа ажилдаа ордог хөрөнгийн хэмжээн дээр бас үр өгөөж муудаад байна. Үүнийг ер нь яавал зохилтой болгох ёстой юм бэ? 

Зээл, тусламжийн хөрөнгө ашиглах энэ гэрээ хэлцэл юмандаа ер нь бид үндэснийхээ эрх ашгийг бодож эргэж харах ёстой зүйлүүд бий юу? Юу гэж ойлгож байна вэ? 

Гурав дахь зүйл. Дамжуулан зээлдсэн зээлийн эргэн төлөлтийг буцаагаад яг тэр үндсэн зээл, хаалтын хөрөнгө рүү хийж байна уу? Өөр юм руу зарчхаад байна уу? Үүнийг нэг тодруулмаар байна. 

Зээл төлөхгүй байгаа тухай ярьж байна. Дийлэнх нь манай төрийн байгууллагууд хоорондоо дамжуулан зээлчихсэн юм байгаад байна. Төсөв батлахдаа бид нэгдсэн бодлогоор баталж байгаа. Тухайн орон нутгийн төсөв дотор уг гэрээний дагуу тухайн жилд төлөх ёстой зээл, хүүгийн төлбөрийг төсөвт нь багтааж хянаж өгөөд, төсөв батлахдаа орон нутагт тэрийгээ оруулаагүй санхүүжилтийг нь түр зогсоож байгаад хүртэл төлүүлэх бололцоо байгаа. Үүнийг яагаад бид ашиглахгүй байна? Жишээ нь, Төв аймаг гэхэд жил болгон 100 гаруй сая төгрөг төсөв дээрээ суулгаад төлдөг байсан шүү дээ. Энэ мөнгөнөөс чинь. Тэгээд огт хөдлөөгүй тухай гарч ирээд байна шүү дээ. 

Тэгэхээр би энд бас бүртгэлийн юм байгаа юм байна л гэж ойлгож байна. Тэр аймгаас төлөгдсөн мөнгө яагаад зээлийн үлдэгдлээс хасагдахгүй байгаад байгаа юм. Хасагдах л ёстой шүү дээ. 

Тэгэхээр энэ юмаа их тодорхой болгомоор юм байна даа? Яах аргагүй би бол мэдэж байна. Төв аймгийг тэр дэд бүтцийн хөгжлийн асуудал руу зээл авсан. Азийн хөгжлийн банкнаас. Тэр зээлийг бид зуун хэдэн саяар нь, наян хэдэн саяар нь гээд төсөвтөө тусгаад явдаг байсан. Ганц нэг жил нь магадгүй төлөгдөөгүй байхыг үгүйсгэхгүй. Тэр яагаад төлөгддөггүй байсан бэ гэхээр зэрэг улсаас олгох санхүүгийн дэмжлэг, орон нутгийн хөгжлийн сангийн хөрөнгө төлөвлөгдсөн хэмжээндээ бүрэн шилжиж ордоггүй, луу унтчихаад байдаг байсан. Тэрийг дагаад бид бас орон нутагт төсвийн нөхцөл байдал дээрээ тулгуурлалт хийгээд энэ зээлийн төлөлт юм дээр эргээд харчихдаг тийм тохиолдлууд байсан. Ганц нэг жил.

Түүнээс огт дээс хөдөлгөөгүй тухай байж болохгүй шүү дээ. Энэ чинь 2.1 тэрбум төгрөгийн зээл авсан. Одоо болтол үлдэгдэл нь хэвээрээ байгаа тухай судалгаа аудитаар гарч ирсэн байна шүү дээ. 

Үүний учир шалтгааныг нэг сонсмоор байх юм. 

Ч.Хүрэлбаатар: Аудит. Дараа нь Сангийн яам. Ажлын хэсгийн 5 дугаар микрофон. 

Д.Занданбат: Ж.Батжаргал гишүүний асуултад хариулъя. 

Бид энэ аудитыг 2021 оны 10 сард баталгаажуулсан. Тэгээд баталгаажуулахдаа тушаал дээрээ аудитаар өгч байгаа зөвлөмжийн биелэлтийг 2022 оны 12 сарын 15-ны дотор. Одоо болоогүй байгаа. Дотор ирүүлээрэй гэдэг шийдвэр гаргасан юм. Тэгээд одоо бид 9 сараас эхлээд энэ зөвлөмжийнхөө биелэлтийг эргэж гаргаад ирэхээрээ үүнийгээ дүгнэж Байнгын хороонд ирүүлнэ. Тэгээд тэр үед зөвлөмжийн биелэлт бүрэн утгаараа гарна. 

Ч.Хүрэлбаатар: Сангийн яам. Их л тодорхой асуулт асуух юм. Яг тодорхой л хариулмаар байх юм. 

Ж.Ганбат: Ж.Батжаргал гишүүний асуултад хариулъя. 

Жишээ нь, Төв аймаг дээр дамжуулан зээлийн өр 2.1 тэрбум төгрөгийн дамжуулан зээлийн өртэй байна л даа. Үүнээс 1.1 тэрбум нь хугацаа хэтэрсэн. 

Тэгэхээр Ж.Батжаргал гишүүний хэлж байгаа дээр яах вэ, ийм асуудал үүсээд байгаа юм. Бид төсөв төлөвлөхдөө өөрөөр хэлэх юм бол санхүүгийн дэмжлэг байна уу, орон нутгийн зардал талд нь энэ зээлийг нь төлнө гэж хэлээд тавиад өгсөн. Болно л доо. Гэхдээ нөгөө зээл олгосон аж ахуйн нэгжээс тэр орон нутаг өрөө аваад тэгээд улсын төсөв рүү төлөх ёстой байхгүй юу. Уг нь. Тэгж бид төсөв дээрээ нэг гараараа тавиад л, нөгөө талаараа бид авлагаа барагдуулаад байх нь зөв үү гэдэг ийм асуудал байгаа юм. 

Бид орон нутгийг цаад зээл олгосон байгууллагаараа наадхаа төлүүл ээ. Тэгж ав аа. Түүнээс биш орон нутаг өөрсдөө бид төсөв дээрээ тусгуулаад төлье гэдэг бол энэ бол зарчмын хувьд буруу юм гэдэг ийм байр суурийг Сангийн яам ер нь олон жил баримталж ирсэн л дээ. Тэр зээл олгосон газраасаа та нар зээлээ аваад улсын төсөвт төл өө. Бид тэрнээс төсөв талд чинь төлөөд. Нэг талаараа орон нутгийн зарлагад нь тооцоод л, бид нөгөө талаар төлүүлнэ гэдэг байдлаар энэ зарчим нь буруу юм гэдэг ийм байр сууриар бид хандаж ирсэн л дээ. Яг тэр авсан хүнээр нь л төлүүл гэдэг ийм л зарчим барьж байгаа юм. 

Ч.Хүрэлбаатар: Ж.Батжаргал гишүүн тодруулъя. 

Ж.Батжаргал: Наад зээл чинь байна шүү дээ аж ахуй, бизнесийн харилцаанд авчхаагүй байхгүй юу. 

Тухайн орон нутгийн хөгжлийг тэтгэх дэд бүтэц рүү авчихсан байхгүй юу. Орон сууцын хорооллын дэд бүтэц гэдэг юм уу, тийм юм руу авчихсан. Орон нутгийн наад дулаан, нийтийн аж ахуйн чиглэлийн байгууллагууд чинь бүгд алдагдалтай ажиллаж байгаа. Алдагдалтай ажиллаж байгаа нь бид үнэ тарифын хязгаарлалт барьчихаад байгаатай холбоотой байхгүй юу. 

Тэгэхээр аймаг төсвөөсөө төлөхөөс яах юм. Энэ чинь яалт ч байхгүй шүү дээ. Нэгэнт л иргэдийнхээ ая тухтай амьдралыг хангах гээд зорьж байгаа юм бол татвар төлөгчдийн мөнгөөр нь орж ирсэн орлогоос нь буцаагаад наад зээлээ төлөх тухай л асуудал байгаа шүү дээ. Бид тэгж л аймгийн төсөв дээр суулгаж явсан шүү дээ. 

Тийм учраас хэн авсан гэдгээр нь төлүүлнэ гэх юм бол дандаа нийтийн аж ахуй, дэд бүтцийн салбар дээр авагдчихсан зээлүүдээ. Наадахаа одоо нэг бол хаалт хийж цэвэрлэж ав. Нэгэнтээ Монгол Улс зээлээ төлчихсөн нь үнэн юм бол одоо заавал орон нутгаас энэ мөнгийг өр харагдуулж хоорондоо өглөг авдагтай юм шиг.../минут дуусав/

Ч.Хүрэлбаатар: Асуулт тийм ээ. Ж.Ганбат дарга хариулъя.

Ж.Ганбат: Яах вэ, таны хэлж байгаагаар хаагаад нэг талдаа гарга гэдэгтэй зарчим нийлж байгаа юм. Гэхдээ эхэлж авахдаа бид ийм ийм ашигтай аваад ингээд төлнө гээд ингэчхээд яг төлөх болох дээрээ төсөв дээр дарамт болж орж байна. Аймаг зардал дээр тавина гэдэг бол бид улсаас дотаци өгч байгаа. Тэрийгээ буцаагаад л бид авч байгаатай яг адилхан л даа. 

Тэгэхээр яах вэ, орон нутаг өөрсдөө зардлаа хэмнээд. Тэр дүндээ багтаагаад төсөв дээр дарамт болохгүйгээр төсөв дундаа зохицуулалт хийгээд ингэж төлөх нь нээлттэй. Бид яг ийм л шаардлага тавиад явж байгаа юм. Түүнээс бидний яг төсөв дээр энэ дүнг бид ийм өртэй, та нар өрөө нэхээд байна, энэ дүнг төсөв дээрээ тавьж өг гээд. Бид тэрийг нь тавиад буцааж авах бол дүндээ л дүн болчхоод л. Ийм л юм байгаа л даа. 

Яах вэ, ер нь зээл авсан бол үүнийгээ орон нутаг өөрсдөө төсвийн үр ашиг, төсвийн өөрийнхөө орлогын хувь нэмэгдүүлэх хүрээнд үүнийгээ бие даагаад л төлөөд явчих нь уг нь хамгийн эрүүл зөв схем байгаа юм. 

Ч.Хүрэлбаатар: Ж.Батжаргал гишүүн тодруулъя. 

Ж.Батжаргал: Тоо зарим нь мартагдсан юм байлгүй дээ. Би одоо яг нарийндаа 2.1 гэж ойлгохгүй байгаад байгаа шүү дээ. Наад тоог чинь. 

Энэ чинь зургаан зуун хэдэн сая шиг санагддаг юм. Азийн хөгжлийн банкны зээлийн хөрөнгө. Тэгээд энд 2.1-ээр орж ирж байна. Би тоо андуурч байхыг үгүйсгэхгүй. Тэгээд дээс хөдөлгөөгүй гэдэг дээр би санаа нийлэхгүй байгаа. Яг үнэнийг хэлэхэд. Ажил өөрөө аваад явж байсан хүн мэдэж байна. 

Тийм учраас та нарын наад бүртгэл юмаа нэг эргэж хараач ээ. Их тодорхой болгооч ээ гэж. 

Хоёрдугаарт, наадахаа одоо нэг мөр хаалт хий. 

Гуравдугаарт хэлмээр байгаа зүйл. Энэ гэрээний эрх зүйн асуудлыг бид нэг арай өөр түвшинд ойлгоцгоохгүй бол энэ болохгүй болчхоод байна л даа. Өмнөх авсан зээлээ төлж чадахгүй байгаа аймгуудад дахиж худлаа авна. Шинэ төслийн зээл олгохоо больчих. 

Тэгэхээр түүнийгээ төлдөгт нь өгсөн нь дээр. Тэгээд тодорхой эрх мэдэл гэдэг юм уу, янз бүрийн юм ашиглаад өндөр том том боломжийн зээлүүдийг бүгдийг авдаг. Тэгээд төлдөггүй…/минут дуусав/

Ч.Хүрэлбаатар: Санал уу? Х.Баделхан гишүүн. 

Х.Баделхан: Баярлалаа. Энэ нийт гадаад зээлийн 44 хувь нь төсвийн зээл. Үлдсэн нь төсөл, хөтөлбөрийн зээл болсон юм байна л даа. Тэгээд төсөл, хөтөлбөрийн зээл дотроо зөвхөн 5-аас 10 хувь нь үйлдвэрлэлийн зориулалттай зээл. Ерөнхийдөө бусад нь бүгдээрээ л ингээд төсвөөс эргэн төлдөг зээл болоод байгаа юм байна л даа. 

Тэгэхээр бид ер нь цаашдаа төсвөө алдагдалтай батлаад, нөгөө талаар төсвийн зээл аваад ингээд хойд хормойгоор урд хормойгоо нөхөөд ингээд явж байх нь зөв үү? Ер нь цаашдаа энэ төсвийн бодлого дээр ямар өөрчлөлт оруулах юм бэ? Нэг. 

Хоёр дахь нь, ирэх жилээс эхлээд бид нөгөө том зээлүүдээ төлнө. Энэ зээлүүдээ төлнө. Тэгэхээр энэ зээлүүдийг төлөх ер нь тийм баталгаа байна уу гэсэн хоёр дахь асуулт байна. 

Гурав дахь нь, энэ хэрэгжсэн хөтөлбөрүүд төсвөө эргэн төлнө гэсэн ойлголт ер нь бараг байхгүй байгаа юм биш үү? Тэгтэл сүүлийн 3 жилийн хугацаанд тэр амжилттай хэрэгжээд, тэгээд үр дүнг өгөөд эргээд тэр авсан зээлээ төлж байгаа ганц хоёр, гурав хүртэл байгууллагыг дурдах, тийм төсөл, хөтөлбөрийг дурдах боломж байна уу? Яг авсан ёсоороо зээлээ, төсөл нь амжилттай хэрэгжээд үр дүнгээ өгөөд эргээд зээлээ төлж байгаа тийм төсөл, хөтөлбөрүүд байна уу гэсэн ийм гурван асуулт байна. Баярлалаа.

Ч.Хүрэлбаатар: Д.Занданбат дарга хариулъя. Дараа нь Ж.Ганбат дарга.

Д.Занданбат: Х.Баделхан гишүүний гишүүний асуултад хариулъя. 

Ер нь энэ аудитын дүнгээс харахад гадаад зээл дээр хоёр асуудлыг онцгой анхаармаар санагдаад байгаа юм. 

Нэгдүгээрт, зээлийн үр ашгийг яаж сайжруулах вэ гэдэг тал дээр. Сая таны хэлж байгаа тэр үр ашигтай байлгах тал нь үйлдвэрлэлийн салбарт аль болохоор тэр зээлийг ашиглуулах асуудал байгаа. Төсвийн алдагдлыг байнга гадаад зээлээр нөхөөд яваад байх нь өөрөө цаашид хүндрэл учруулах талтай. Энэ нь ханш сулралтаас хамаарч, төгрөгийн ханшийн сулралтаас хамаарч төсөв дээр яахын аргагүй ачаалал орж ирж байгаа ийм нөхцөл байдлууд харагдаад байгаа юм. 

Тэгэхээр зэрэг энэ гадаад зээл дээр гол нь валютаар авч байгаа зээлийг үр ашигтай байлгах, ханшийн сулралтын бий болж байгааг цаашид анхаарах хэрэгтэй гэсэн ийм л ерөнхий мессежийг аудит тайлангаар өгч байгаа юм. 

Таны тэр үр ашиг сайтай төсөл, хөтөлбөр дээр Сангийн яам сайн хариулах байх. Зүгээр бид нар дээр байж байгаа төслөөр бол энэ…

Ч.Хүрэлбаатар: Хамгийн сайн гурав, хамгийн сайн муу гурвыг л хэл дээ.

Д.Занданбат: Хөдөөгийн санхүүжилт төсөл. Азийн хөгжлийн банкны энэ төсөл эргэн төлөгдсөн байна. Хөдөлмөр эрхэлтийг дэмжих төсөл. Энэ эргэн төлөгдсөн байна. Арилжааны банкуудын ур чадвар болон системийг сайжруулах төсөл төлөгдсөн дүнтэй харагдаж байна. 

Ч.Хүрэлбаатар: Зээлээ төлчихөөр сайн төсөл гэж байгаа юу? Тийм ээ? 

Д.Занданбат: Яах вэ, одоо асуудал нөгөө зээл төлөлт муутай байна гэж асуудал ярьж байгаа учраас.

Ч.Хүрэлбаатар: Огт муу байгааг нь.

Д.Занданбат: Муу байгаа асуудлууд бол энэ 5 дээр. Жишээлбэл, цаг хугацаанаасаа хамаараад огт зээл төлөгдөхгүй байгаа асуудал бол бас муу л гэж яригдана. 

1992 оны зээл байж байгаа. Эгийн голын усан цахилгаан станцын төсөл. 1997 онд Улаанбаатар хотын дулааны үр ашгийг дээшлүүлэх төсөл. Энэ 43 тэрбум төгрөгийн үлдэгдэлтэй байж байгаа Улаанбаатар хотын дулааны үр ашгийг дээшлүүлэх 1997 оны зээл явж байна. 

Томоохон зээлүүдээс энэ авто замыг хөгжүүлэх хоёрдугаар төсөл гээд 2000 онд авсан 63.1 тэрбум төгрөгийн ийм том зээлүүд харагдаж байна. 

Орон, сууцны хороолол, дэд бүтцийн төсөл гээд 200 тэрбум төгрөгийн 2002 оны төсөл харагдаж байна. 

Ч.Хүрэлбаатар: Наадах чинь яг юу билээ? 

Д.Занданбат: Барилга, хот байгуулалтын яаман дээр байгаа нөгөө “Бэрэн групп”. 

Ч.Хүрэлбаатар: Тэр чинь 2000 оных биш шүү дээ. 

Д.Занданбат: 2002 оны ийм төсөл байна. 

Ч.Хүрэлбаатар: 2000 оны төсөл гээд биччихсэн байна шүү дээ. 

Д.Занданбат: Сангийн яам тодорхой хариулчих.

Ч.Хүрэлбаатар: Сангийн яам. Ажлын хэсэг 2 дугаар микрофон. 

Х.Баделхан гишүүний асуултад хариулна шүү дээ. Та нар сайн гэж үзэж байгаа төсөл чинь юу юм? Муу гэж үзэж байгаа төсөл чинь юу юм.? Зүгээр та нарын байр суурь нь ямар байгааг харах гэж байгаа юм? 

Ж.Ганбат: Нийт. Одоо яг хэрэгжиж байгаа төслүүдээс яах вэ амжилттай 80-аас дээш хувийн гүйцэтгэлтэй, 95, 98 хувийн гүйцэтгэлтэй төслүүд бол энэ ухаалаг засаг гээд төсөл байна. Энэ бол 94 хувь гүйцэтгэлтэй, амжилттай хэрэгжиж байгаа гэж үзэж байгаа. 

Тайшир, Алтай усан хангамж төсөл гээд. Энэ бол Бүгд Найрамдах Австри Улсын хөнгөлөлттэй зээлээр хэрэгжиж байгаа. Энэ 95.0 хувийн гүйцэтгэлтэй.

Дархан хотын бохир усны менежментийг сайжруулах төсөл. Бас Азийн хөгжлийн банкны санхүүжилтээр хөнгөлөлттэй зээлээр. Энэ 87.0 хувийн гүйцэтгэлтэй явж байгаа. 

Мөн баруун бүсийн босоо тэнхлэгийн авто замын хөрөнгө оруулалтын хөтөлбөр, төсөл гээд Азийн хөгжлийн банкаар хөнгөлөлттэй зээлээр хэрэгжиж байгаа. Энэ төсөл бас 86.0 хувийн гүйцэтгэлтэй байгаа.

Хүүхдийн эрүүл мэндийн үндэсний төвийн тоног төхөөрөмжийн шинэчлэл гээд бас Австрийн Засгийн газар хөнгөлөлттэй зээлээр. 95.0 хувийн хэрэгжилттэй явж байгаа. 

Түлэнхийн төвийн барих төсөл 90.0 хувьтай явж байгаа.

Цахим эрүүл мэндийн төсөл. Дэлхийн банкны.

Ч.Хүрэлбаатар: Түлэнхийнх ч арай ч сайн орохгүй байх аа. Наадах чинь их олон жил яваад. Одоо хүртэл ашиглалтад ороогүй байгаа шүү дээ. Түлэнхийн эмнэлэг. 

Х.Баделхан гишүүн ээ, аудит бол эргэн төлөлтөөр нь сайныг нь нэрлэж байна. Сангийн яам бол санхүүжилт авснаар нь сайныг нэрлэж байна. 

Ж.Ганбат: Хугацаанаасаа хоцорч байгаа, ер нь хэрэгжилт жоохон хүндрэлтэй, удаашралтай явж байгаа төслүүд дээр энэ бүс нутгийн авто замыг хөгжүүлэх, засвар арчлалтын төсөл гээд Азийн хөгжлийн банк 10 аймгийн төвийн дулааны станц, Солонгосын барих төсөл. 

Мөн Монгол, Энэтхэгийн хамтарсан мэдээлэл технологийн аутсорсингийн төв байгуулах төсөл гэдэг ийм төслүүд, Улаанбаатар хотын хатуу хог хаягдлын байгууламжийг шинэчлэх төсөл гээд эд нар удаашралтай хангалтгүй явж байгаа гэж үзэж байгаа юм. 

Түрүүний Х.Баделхан гишүүний асуусан. Ер нь энэ төсвийн дэмжлэг авч байна. Манайх нөгөө 2017 оны эхээр Валютын сангийн хөтөлбөрт орсон. Энэ хөтөлбөрийн хүрээнд бид төсвийн дэмжлэгүүдийг хандивлагч орнууд авч явсан. Үүнтэй холбоотойгоор юмнууд гарсан. 

Дээрээс нь бид КОВИД-ын үед бас олон улсын байгууллагын хандивлагчдын дэмжлэгтэйгээр бид КОВИД-ыг давахад ингэсэн. Ийм арга хэмжээнүүд дээр төсвийн дэмжлэгийг авч явж байгаа. 

Ирэх онд ГЭРЭГЭ бондын 533.0 сая долларын төлбөр ирэх юм. Энэ дээр бид ажиллаж байгаа. Үүнийг ингэнэ. 

Нөгөө талдаа бид Төсвийн тогтвортой байдлын хуулийн дагуу төсвийн алдагдлыг хуульчлаад баталчихсан байгаа. Энэ онд 5.1, ирэх онд бид төсвийн алдагдал дотоодын бүтээгдэхүүнд эзлэх алдагдлын хэмжээ 3.6 хувь гээд. Тэгээд жил болгон буурч яваад ингээд 2025 оноос 2 хувийн алдагдалтай гэдэг ийм юм руу орно. 

Тэгэхээр бид ер нь аль болох алдагдлаа багасгаж байж өр зээлүүдийн энэ хэмжээг багасгаж ингэж явах ёстой гэдэг ийм зарчмаар л яг манай дээр үндсэн тогтвортой байдлын хуулийн концепц, төсвийн бодлогын концепц явж байгаа. Бид алдагдлаа жил болгон бууруулаад явна. 

Ч.Хүрэлбаатар: Х.Баделхан гишүүн тодруулъя. 

Х.Баделхан: Баярлалаа. Бид төвөөс алслагдсан аймгуудад дэд бүтцийн хөтөлбөр гэж нэг төсөл хэрэгжүүлэхээр судалгааг нь явуулаад баруун гурван аймаг, тэгээд Дорнод аймаг Азийн хөгжлийн банкны хөнгөлөлттэй зээлээр инженерийн дэд бүтцийн төсөл. 

Судалгааны ажил нь дуусаад яг хэрэгжих дээрээ байсан юм л даа. Энэ бол Засгийн газрын мөрийн хөтөлбөрт бас орсон. Энэ төсөл ямар шатанд явж байгаа юм бол? 

Ч.Хүрэлбаатар: Хариулъя. Б.Ганзориг. Ажлын хэсгийн 3 дугаар микрофон. 

Б.Ганзориг: Сангийн яамны Хөгжлийн санхүүжилтийн хэлтсийн дарга Б.Ганзориг. Х.Баделхан гишүүний асуултад хариулъя.

Х.Баделхан гишүүний хэлсэн саяын тэр баруун гурван аймагт хэрэгжих Аймаг, сумын хөрөнгө оруулалтын хөтөлбөр гээд нэртэй нийтдээ 735.0 сая долларын хөрөнгө оруулалтын төсөл Азийн хөгжлийн банкнаас дэмжигдээд, тэгээд Засгийн газар дээр ямар ч байсан судалгаа хийгдээд явж байгаа. 

Тэгэхдээ энэ бол нөгөө Өрийн удирдлагын тухай хуулийн шаардлага хангах, бусад хуулийн шаардлагуудыг хангаж байгаа эсэхийг манай Эдийн засаг, хөгжлийн яамнаас тодорхой хариулт, дүгнэлт ирэх ёстой. Тэгээд энэ хариулт, дүгнэлт ирсний дараа хоёр улсын Засгийн газар хоорондын хэлэлцээр хийгдэх эсэх асуудал нь шийдэгдээд ингээд явах төсөл байгаа юм. 

Ч.Хүрэлбаатар: Д.Өнөрболор гишүүн асуултаа асууя. Д.Тогтохсүрэн гишүүн байхгүй. 

Д.Өнөрболор: Баярлалаа. Засгийн газрын шугамаар энэ хандивлагч орон, олон улсын байгууллагаас авсан зээл, тусламжийн үр дүнгийн талаар бас энэ аудитын тайлантай бид танилцаад байж байна. 

Тайлангаас үзэхэд энэ дотоодод дамжуулсан 1.4 их наяд төгрөгийн зээл эргэн төлөгдөөгүй байна гэж байна. Тэгээд энэ хэмжээгээрээ төсөв дээр ачаалал үүссэн байна гэж харагдаж байна. 

Халамжийн зардал одоо энэ хугацаанд бас нэлээн өссөөр ирсэн юм байна. 2018-2020 он гээд тэгэхэд л одоо энэ төсвийн алдагдлыг санхүүжүүлэх зорилгоор 2.8 их наяд төгрөгийг гадаад зээл авч ашигласан байна гэж тайлан туссан байна. 

Тэгэхээр энэ гадаад зээл, тусламжийн хөрөнгийг ер нь авч ашиглахад тодорхой чиглэл бодлого ер нь баримталдаг уу? Манайх. Ер нь өнгөрсөн хугацаанд төрөл бүрийн төслүүдийг ингээд л гоё гоё агуулгаар нь ингээд л танилцуулга хийгээд л, санхүүгийн хувьд маш таатай нөхцөл бүрдүүлсэн зээл гээд л ингээд л танилцуулга хийгээд л аваад байдаг. Одоо энэ чинь 19.7 их наядад хүрсэн байгаа ийм үр дүнтэй байгаад байгаа юм.

Тэгээд эндээс гарсан үр дүн ер нь байна уу? Миний бодлоор энэ чинь хэрэв үр дүн байвал энэ ядуурал, ажилгүйдэл, боловсрол, эрүүл мэнд гээд л маш их олон үзүүлэлтээр хэмжигдээд маш их сайжирсан байх ёстой. Гэтэл тийм биш байгаад байна. 

Энэ төрлийн эх үүсвэр дээр хэрэгжүүлэх энэ төсөл, хөтөлбөр тодорхой чиглэл, тэгээд зээлд тавигдах шаардлагыг бид нарийвчлан тодорхойлмоор юм шиг байна гэж харагдаж байна л даа. 

Тэгээд ер нь бодлого чиглэлээ баримтлаад нэн тэргүүний асуудлуудаа эрэмбэлж явахгүй бол энэ 2023, 2024 оны төсвийн үзүүлэлтүүдийг хангах боломжгүй ийм байдал үүсэх вий дээ гэсэн ийм болгоомжлол надад байна. 

Сангийн яамны мэдээллээр энэ гадаад зээлийн нийт үлдэгдэл 16.5 их наяд төгрөг, Засгийн газрын нийт өрийн 61.4 хувь байна гэж мэдээлээд байгаа. Гэтэл аудитаар болохоор 19.7 гээд. Энэ ямар учиртай ийм зөрүү гараад байна. Энэ дээр хариулт авъя. 

Хүнсний хангамжийг сайжруулах, хүнсний аюулгүй байдлыг хангах чиглэлд ер нь хэдий хэмжээний зээл авч ашигласан юм бол? Энэ талаар мэдээлэл сонсъё. 

Саяхан Монгол Улсын өр, Засгийн газрын өр гээд бид баахан ярьсан. Тэгээд ер нь хараад байхад бодлого бол байхгүй байдаг юм байна. Журам, аргачлал байдаггүй юм байна. Хууль дээр зохицуулалт ерөөсөө маш дутмаг байдаг юм байна. Хяналт байхгүй. Тайлагнал мэдээлэл ерөөсөө маш их дутагдалтай байдаг юм байна гэж ойлгогдож байгаа. 

Тэгэхээр аливаа зээлийг авахдаа эдийн засаг, нийгмийн үр ашигтай байдлыг бид тооцоолж үнэлж байж тийм ээ, энэ дээр ингээд ийм зарцуулдаг баймаар байна гэсэн ийм дүгнэлтэд хүрч байна л даа. 

Тэгээд Дэлхийн банк энэ оны 1 дүгээр сард дэлхийн эдийн засгийн өсөлтийг тодорхойлохдоо хуучин 4.2 хувьтай гэж төсөөлж байсан юм байна. Одоо 5 дугаар сарын энэ байдлаар 2.9 болгож ингэж бууруулж байна. 

Тэгэхээр 2023, 2024 онд 3 хувьтай байна гэж төсөөлж байна. Тэгэхээр ер нь гадаад орчин нөхцөл нэлээн эрсдэлтэй хэвээр, дунд хугацаандаа энэ хугацаа нэлээн их эрсдэлтэй байдлаар ингээд үргэлжлэх ийм байдалтай болохоор байгаад байна. 

Тэгэхээр бид цаашид энэ авч хэрэгжүүлж байгаа бодлого дээрээ илүү их нухацтай тийм ээ, энэ шаардлагыг нарийвчлан тодорхойлох тэргүүний асуудлуудаа эрэмбэлэх ийм шаардлага гарч ирж байна гэж харагдаж байна. Ийм цаг үед энэ дотоодын хүнсний үйлдвэрлэлийг бид ач холбогдол өгч дотооддоо хөгжүүлэх, дэмжих, цаашдаа экспортыг нэмэгдүүлэх тал дээр гадаад зээл, тусламжийн бодлогоо зөв тодорхойлж явах ёстой юм байна гэдэг зүйл ч гэсэн харагдаж байна. Баярлалаа. 

Ч.Хүрэлбаатар: Д.Занданбат дарга асуултад хариулъя. 

Д.Занданбат: Д.Өнөрболор гишүүний асуултад хариулъя. 

Тэгэхээр Засгийн газрын гадаад зээлийн талаар төрөөс баримтлах бодлого гэж юм байх ёстой. Тэр 2015 онд батлагдсан Өрийн удирдлагын тухай хуулийн 7 дугаар зүйлд ийм бодлого байхаар зохицуулаад өгсөн юм билээ. 

Тэгээд энэ бодлого бол хүртэл байхгүй байгаа. Тэгээд энэ тал дээр сая бид аудитынхаа тайланд зөвлөмжөөрөө Улсын Их Хурал, Засгийн газарт энэ төрөөс баримтлах бодлогоо боловсруулж баталж бий болгооч ээ. Энэ зохицуулалтаа бий болгооч ээ гэдэг ийм зөвлөмжийг өгсөн байгаа. 

Та манай тайлангийн 10 дугаар хуудсан дээр график 3 дээр гадаад зээлийн эцсийн үлдэгдэл 2020 оны байдлаар шүү дээ. Одоо бол өөрчлөгдсөн байх. 2020 оны байдлаар 16 их наяд 497.4 тэрбум гэж тайлагнасан байна. Тэгээд энэ Сангийн яамтай тохирч байна. 2020 оны эцсийн гүйцэтгэл шүү дээ. 2020 оны байдлаар. 

Ч.Хүрэлбаатар: Д.Өнөрболор гишүүн тодруулъя. 

Д.Өнөрболор: Тийм. Би энэ тайлангаас чинь харин хоёр өөр тоо яваад байна л гэж хараад байгаа байхгүй юу. 

Сангийн яамны мэдээллээр гадаад зээлийн нийт үлдэгдлийг 16.5 их наяд гэж мэдээлээд байгаа юм. Гэтэл аудитаар болохоор чинь 19.7 гэж тоо яваад байх юм. Тэр зөрүү ямар учиртай зөрүү байгаа юм бол гэж асуусан юм. 

Ч.Хүрэлбаатар: Хэн хариулах вэ? 3 их наядын зөрүү байна. Д.Занданбат.

Д.Занданбат: Ерөнхий мэдээлэл дотор 1991-ээс 2020 онд гэдэг энэ хугацаанд 19.7 тэрбум төгрөг гадаадын зээлийг авч ашиглажээ гэж байна. Энэ хугацааны хувьд 1991-ээс 2020 оны хооронд.

Саяын 2020 оны эцсийн байдлаар 16.5 гэдэг тоо таарч байгаа юм. Тэр тайлангийн 10 дугаар хуудас дээр. Хугацааны хувьд хоёр өөр байна. 

Ч.Хүрэлбаатар: Нэг нь 1991-ээс 2020 он.

Д.Занданбат: Тийм. Нэг нь 2018-аа 2020 он.

Ч.Хүрэлбаатар: Нэг нь 2018-аас 2020 юм уу. Ашиглалт, үлдэгдэл. Х.Булгантуяа гишүүн асуултаа асууя. 

Х.Булгантуяа: Гадаад зээл аваад яах вэ, үр дүнтэй зарцуулсан төсөл, хөтөлбөрүүд ч байгаа. Одоо буцаад эргэн төлөлт муутай, эсрэгээрээ улс өрөнд орчхоод байгаа төсөл, хөтөлбөрүүд ч байгаа л даа. 

Тэгээд хамгийн сүүлд энэ хавсралт 5-аас би асуух гэсэн юм. Ингээд харахад төрийн өмчит компани гадаад зээлийн хөрөнгийг дамжуулан зээлдүүлж аваад эргэн төлөгдөөгүй нийтэд дүн нь төрийн өмчит компанийн хувьд хэд байна вэ? 

Аймаг, орон нутгуудын хувьд хамгийн өндөр дүнтэй байгаа нь хэд байна вэ? Аль аль юунууд байна вэ? Эрэмбэлж авч үзэхэд. 

Салбарын яамдуудаас аль нь байна вэ? 

Эд нарыг сайжруулах дээр Та бүхэн өмнө нь ямар ямар ажлууд хийж байсан бэ? 

Сүүлийн дөрөв, таван жилийн хугацаанд миний мэдэхээр Сангийн яамнаас энэ эргэн төлөлтийг нь сайжруулахаар нэлээн ажлууд уг нь хийгдсэн. 

2016 оноос хойш ер нь эргэн төлөлт хэрхэн яаж нэмэгдсэн бэ? 

Одоо тэгээд энэ бараг 1991, 1992 оноос авхуулаад явж байгаа энэ өр зээлүүдийг ер нь цаашид яая гэж бодож байгаа вэ? Сангийн яамнаас асуухад.

Дээрээс нь одоо тэгээд энэ зарим салбарууд чинь гадаадын зээл, тусламж аваад аваад, тэгээд ерөөсөө эргэн төлж чадахгүй байхад үргэлжлүүлээд та бүхэн зээлийн бодлого дээр ер нь цаашид яая гэж бодож байна вэ? 

Үндэсний аудитын газраас энэ гадаадын зээл, тусламжаар хэрэгжиж байгаа төслүүдийг Сангийн яам руу тайлагнадаг журам байдаг. Үүнтэй холбоотойгоор та бүхэн тайлагналтыг сайжруулах дээр ямар зөвлөмжүүдийг өгч байна вэ? 

Ингээд улсын төсвөөр дамжуулаад авахдаа асуудалгүй ээ, бид эргэн төлчихнө гэж хэлээд авчхаад, тэгээд дараа нь төлөхгүй байгаа байгууллагуудыг цаашид ер нь яая гэж бодож байгаа юм? Эд нар чинь буцаад л улс л өрөнд орно шүү дээ. Сая Их Хурлын дарга энэ улсын өрийн байж байгааг хар гээд л хэлж байна. Гэтэл энэ ингээд зах замбараагүй тоо тавьчхаад. Манай энэ төрийн өмчит компаниуд чинь яах юм? 

Ингээд Засгийн газрынхаа нэрийг барьж гадаадын байгууллагуудаас зээл авахуулчхаад төлдөггүй. Хөгжлийн банкнаасаа зээл авчхаад төлдөггүй. Нийт Хөгжлийн банкны зээлийн гуравны нэг нь байгаа. Төлдөггүй. Тэгээд ашигтай ажилладаггүй. Тэгээд дампууруулж болдоггүй. Тэгсэн мөртлөө өндөр цалинтай ажиллаад байдаг. Ингээд ийм байгаад байх юм уу? 

Тэгээд үүн дээр Та бүхэн ер нь тус бүрчлэн эндээс гарах гарц гаргалгаа, цаашдын алхмыг ер нь юу гэж харж байгаа юм? Улсын Их Хурал бид нар үүнтэй холбоотойгоор ер нь энэ зээлийн бодлого дээр юу барих ёстой гэж Сангийн яамны зүгээс үзэж байгаа юм бэ? Үндэсний аудитын газраас гэж асуух гэсэн юм. 

Ч.Хүрэлбаатар: Ж.Ганбат дарга хариулъя.

Ж.Ганбат: Х.Булгантуяа гишүүний асуултад хариулъя.

Дамжуулан зээлийн өрийг барагдуулах тал дээр нэлээн арга хэмжээг сүүлийн хэдэн жил Сангийн яам нэлээд эрчтэй авч хэрэгжүүлсэн. 

Тэгээд энэ дээр нэг дэвшилттэй юм гарсных Улаанбаатар төмөр зам дээр нөгөө олон жил яригдсан МОНП-1, 2, 3 зээлийн өрийн үлдэгдлийг Оросын Холбооны Улсын талтай ярилцаж байгаад Улаанбаатар төмөр замын хувь оролцоог Монголын талын хувь оролцоог нэмэгдүүлэх байдлаар энэ зээлийг төлж барагдуулах гэдэг ийм энэ тэр ахиц гарч байгаа юмнууд байгаа. 

Нөгөө талдаа бид нөгөө Сангийн сайдын тушаалаар баталсан дамжуулан зээлийн журамдаа бид энэ зээлийг авсан хүн эргэн төлөх чадвар, боломж нь хэр байдаг юм гэдэг дээр нь эрсдэлийн үнэлгээг хийгээд, тэр хийсэн үнэлгээгээ Үндэсний аудитын газар луу явуулаад Үндэсний аудитын газар баталгаажуулаад ингэж олгодог болсон. Энэ бол нэлээн дэвшилт гарч байгаа юм. Өөрөөр хэлэх юм бол үүнийг эргэн төлөвлөх дээр аудитын газар давхар оролцоод энэ дээр нь хяналт тавиад энэ эрсдэлийн үнэлгээг зөв бурууг нь хэлээд. Энэ бол эргэн төлөх чадвар бололцоотой юм байна. Энэ дамжуулан зээлийг авахад энэ дээр асуудалгүй юм байна гэдэг ийм байдлаар яваад үүнийг хэрэгжүүлээд эхэлж байгаа нь өмнөх юунаас ахиц дэвшил гарсан гэдэг ийм зүйлүүдийг хэлж байгаа. 

Нөгөө талдаа яах вэ, энэ нийт авсан зээлүүдийг. Би бол яах вэ, түрүүнд уншсан. Орон нутаг дээр дандаа нийтийн аж ахуй, дэд бүтэц, цэвэрлэх байгууламж, эрчим хүчин, дулааны станц энэ тэр гэдэгтэй холбоотой энэ ядуурлыг бууруулах төсөл энэ тэрийн хүрээнд дандаа авсан зээлүүд нөгөө олон жил яваад. Үүний үлдэгдэл гээд. 

Нийслэл Улаанбаатар хот дээр бас ялгаагүй дулааны үр ашгийг нэмэгдүүлэх, Улаанбаатар цэвэр усны байгууламжуудыг гээд. Энэ дээр би танд бүр шаардлагатай гэвэл яг энэ задаргаагаар нь. Нийт 3.1 их наядаас ерөөсөө 657.6 тэрбум төгрөг нь орон нутаг, нийслэлийн. Энэ 657-гоос 453.4 тэрбум төгрөг нь нийслэл дээр байгаа юм. Дамжуулан зээлийн өрийн. 

Саяын хэлдэг зээлүүд л байгаа юм. 

Ч.Хүрэлбаатар: Би нэг асуулт байх юм. Аудитаас. Энэ Зам, тээврийн яамныхан байна уу? Аудитын даргаас. Яг хийсэн хүн нь хариулна шүү. 

Би энэ урд баригдаж байгаа төмөр замыг очиж үзэж байсан юм. Тэгэхэд Монголын төмөр замд 2008 оны гэрээгээр авч өгсөн тоног төхөөрөмжүүд тэнд бүтээн байгуулалтад ашиглагдаж байна лээ. Маш их ашиглагдаж байна лээ. 

Миний ойлгож байгаагаар Монголын төмөр зам нь тэр гүйцэтгэж байгаа компаниудад түрээсээр өгдөг юм болов уу гэж ойлгосон. Үндсэндээ тэр юуг барьдаг юмнууд байгаад байгаа шүү дээ. Төмөр замыг. Тэгсэн чинь танай дүгнэлт байна шүү дээ. Энэ дүгнэлт дээр ингээд биччихэж. 

Төмөр замын арчилгаа, зам засварын 28.6 сая ам.долларын өртөгтэй 65 ширхэг тоног төхөөрөмжийг худалдан авсан боловч тоног төхөөрөмжийг ашиглах хэрэгцээ шаардлагыг тодорхойлоогүй төмөр замын бүтээн байгуулалтын ажил зогссон тул огт ашиглагдахгүй үр ашиггүй хөрөнгө болсон байна гээд биччихсэн байна. 

Би энэ хоёр нүдээрээ тэнд ашиглаад явж байхыг нь харсан. Тэд яагаад ингэж худал дүгнэлт хийгээд байдаг юм? Түрээслээд тэр мөнгийг Монголын төмөр зам авч байгаа. Тэр мөнгө яагаад эргэн төлөлтийн юманд ордоггүй юм. Нөгөө 5 дугаар хавсралт дотор чинь энэ бол төлөгдөхгүй байгаа жагсаалт дээр орчихсон байгаа. 72 дугаар жагсаалт дээр. 73 аж ахуйн нэгжийн чинь 72 дээр нь огт төлөгдөггүй гээд. Танай дүгнэлт дээр бол огт ашиглагдаагүй шүү. Бүр огт ашиглагдахгүй, огт ашиглалтгүй, үр ашиггүй хөрөнгө болчихсон байна гээд. 

Ингэж худлаа юм бас бичиж болохгүй шүү дээ. Эхнийх нь.

Үүнийг тэр Зам тээврийн яам болон та нар өөрсдөө үүнийгээ тодруул. Тайлбар өг. 

Ингээд энэ аудитын дүгнэлтээс харахад бас сайн зүйлүүд байна. Огт төлдөггүй 73 төслийг бичсэн байна. Ингээд үзэхээр 2000 оноос өмнө авсан 20 зээл байна. 2000 оноос өмнө авсан 20 зээл. 2000 оноос 2008 оны хооронд авсан 37 төсөл байна. 2008 оноос хойш авсан 16 төсөл байна. Яах вэ ингээд оноор нь аваад үзэх юм бол хойшлохдоо гайгүй болж байгаа. 

Тэгэхээр та бүгд ялангуяа энэ 2000 оноос өмнө, 2008 оноос өмнө авсан 70-аад зээлийг. 56 зээл гэж. 60-аад зээлийг яах вэ гэдгээ бас нэлээн сайн яриарай. Нэг.

Хоёрдугаарт нь, авчхаад зээлээ буцааж төлөхгүй байгаа юун дээр нийслэл тэргүүлж байгаа. 453.0 тэрбумтөгрөг. 

Хоёрдугаарт нь, энэ Барилга, хот байгуулалтын яамны 2002 онд авсан 200 тэрбум төгрөгийн зээл байна. 200. Түүний дараа Улаанбаатар төмөр замын 1993 онд авсан 150 тэрбумын зээл байгаа. Тэгээд Монголын төмөр замын энэ 81.5 тэрбум.

Энэ чинь ялангуяа огт төлөгдөхгүй байгаа гэж хэлж байгаа зүйл чинь бүтээн байгуулалтын ажилд навсайтлаа хэрэглэгдээд явж л байна шүү. Тэнд түрээсийн төлбөрөөр явж байгаа. 

Тэгэхээр энэ дээр би энэ Барилга, хот байгуулалтын яам, Сангийн яам тэрийг буцааж төлж авах, тэр мөнгийг нь авах тал дээр жоохон анхаарал тавьж ажиллах хэрэгтэй. Энэ дээрээ тайлбар авъя. Ялангуяа тэр юун дээр.

Дээр нь энэ аудитын дүгнэлтийг харахад гол юу нь энэ эргэн төлөлт дээр их анхаарал тавьсан байна. Сайн байна. 

Хоёрдугаарт нь, энэ зээлийнх биш тусламжаар авсан, тусламжаар хэрэгжиж байгаа төслийн бүртгэл аягүй хариуцлагагүй байна гэж хэлж байгаа энэ аудитын дүгнэлт зөв шүү. Энэ дээр бүр онцгой анхаарал тавьж ажиллах хэрэгтэй. 

Зээл учраас бүртгээд нарийн анхаарал тавиад байдаг. Тэгсэн мөртлөө буцалтгүй тусламжийг тэгсгээд хаячихсан, орхичихсон байгаа юм байна шүү. Энэ дээрээ анхаараарай гээд. Ингээд хариулт авъя. Хэн хариулах вэ? Д.Энхболд уу? Ажлын хэсгийн 7 дугаар микрофон. Өөрийгөө танилцуулаарай.

Э.Уянга: Сайн байна уу? Аудитор Э.Уянгаа байна. Монголын төмөр зам төрийн өмчит хувьцаат компанид олгосон 28.6 сая ам.долларын дамжуулан зээлийг хариуцсан аудитор байна. 

Манай аудитын хугацаанд тасалбар болгож авсан 2020 оны эцсийн байдлаар Сангийн яамны дамжуулан зээлийн авлагын тайланд эргэн төлөлт хийгддэггүй зээлийн ангилал тухайн зээл орсон байгаа. Учир нь яг тасалбар болгосон хугацаанд тоног төхөөрөмжүүд ашиглагдаж эхлээгүй байсан учраас…

Ч.Хүрэлбаатар: Уучлаарай. Хөөе. 

Э.Уянга: Энэ ангилал Сангийн яам бүртгэж оруулсан байгаа. 

Харин бид мэдээллээ update хийгээд цаана нь асууж үзэхэд тасалбар болгосон огнооноос хойш Сангийн яам болон Монголын төмөр замын хооронд дамжуулан зээлийн гэрээгээ шинэчилж хийгээд одоо эргэн төлөгддөг ангилалд ороод явж байгаа. 

Тэгэхээр тоног төхөөрөмжийн тодорхой хэсгийг ашиглахаар борлуулалтын тооцоолол хийгээд гэрээгээ шинэчлээд дамжуулан зээлийн эргэн төлөлтийг хийхээр тохироод эргэн төлөгддөг ангилалд орсон байгаа. 

Ч.Хүрэлбаатар: Э.Уянга аа, би өөрөө очиж үзсэн юм. Үзчихээд ирээд энэ Сангийн яамныханд хэлсэн. Тэр зээлийн чинь хөрөнгүүд төлөгддөггүй зүйл чинь ашиглагдаж байна шүү. Төлүүлж ав гэсэн юм. 

Тэгээд энэ чинь 2020 онд тэр чинь ашиглагдаад эхэлчихсэн байсан. Сайн ярих юм бол 2018, 2019 оноос эхэлчихсэн юм билээ. 

Тэгэхээр ингэж хамаагүй худлаа ярьж болохгүй шүү дээ. 2020 оноос хойшоо ашиглагдсан гэж. Та нарын бичсэн зүйл чинь хойш ашиглалтгүй үр ашиггүй хөрөнгө болсон байна гээд дүгнэчихсэн байна шүү дээ. Гэтэл чинь тэр үед чинь энэ тоног төхөөрөмжүүд ашиглагдаж байсныг нүдний шилтэй ч гэсэн хоёр нүдээрээ харж байгаад үзсэн. Тэр чинь тэр ашиглагдаж байгаа тоног төхөөрөмж дээр нь хаа очиж их тодоос тод биччихдэг юм билээ шүү дээ. 

Тийм төслөөр хэрэгжиж байгаа. Хэрэгжсэн төслийн хүрээнд авсан тоног төхөөрөмж гээд биччихсэн. Энэ аудитын дүгнэлт чинь алдаатай байна шүү.

Одоо үг хэлэх гишүүд нэрсээ өгье. Г.Амартүвшин гишүүнээр тасалъя. Ж.Батжаргал гишүүн хэлье. 

Ж.Батжаргал: Хоёр гуравхан зүйл байна. 

Нэгдүгээрт нь, Төсвийн байнгын хороо энэ гадаадын зээл, тусламжийн хөрөнгийн ашиглалт, үр өгөөжийн талаарх аудитынхаа тайлан, дүгнэлт, зөвлөмжийг хэлэлцэж байна. 

Тийм учраас холбогдох байгууллагуудад Төсвийн байнгын хорооноос тов тодорхой чиглэл өгөх нь зөв байх гэж би ингэж бодоод байна. Энэ гадаадын зээл, тусламжийн хөрөнгийг ашиглах, түүний үр өгөөжийг дээшлүүлэх, бүртгэл хяналтыг сайжруулах, энэ гэрээний эрх зүйн хангалтыг хангуулдаг байлгах энэ талын асуудлыг бид ер нь нэг нэлээн онцгой авч үзэхгүй бол болохгүй юм байна гэдэг нэг ийм зүйл байна. 

Хоёр дахь зүйл бол яах аргагүй энэ эрх зүйн тийм бүдэг орчин дотор бүдэг гэрээ хийгээд орон нутгийн хөгжил гэдэг юм уу, иргэдийн ая тухтай амьдралыг хангах хүрээнд ашиг нэг их хүртэхээргүй салбарууд руу авчихсан зээл юмнуудаа эргэж нэг хараад, орон нутаг, улсын төсөв хоорондын харилцааныхаа түвшинд төлөвлөлтийнхөө зарчмаар нэг шийдэх юм уу, эсвэл хаалт хийх юм уу гэдэг юмаа нэг шийдэж авах хэрэгтэй. Наад орон нутгийн зээлүүд чинь дандаа үндсэндээ шинэ хорооллуудын дэд бүтэц гэдэг юм уу, инженерийн хуучин шугам сүлжээнд шинэчлэлийн асуудал руу авчихсан зээлүүдээ. 

Тийм учраас үүнийгээ нэг талд нь гаргаж зөв шийдэх ёстой. Өнөөдөр бид үнэ тариф дэндүү хатуу барьчхаад байгаатай уялдуулаад энэ орон нутгийн нийтийн аж ахуйн чиглэлийн үйл ажиллагаа явуулж байгаа аж ахуйн нэгжүүд хөрөнгийн элэгдэл тооцож байгаа. Тэр нь үндсэндээ алдагдал болж харагдаад л яваад байгаа. 

Уг нь зүй нь хөрөнгийнхөө элэгдлээр энэ зээлийн чинь хөрөнгийн буцаан төлөлтийн тодорхой хэсэг нь бүрдээд ороод ирэх бололцоо бий л дээ. Байх ёстой. Тэгээд үүнийгээ бид яг үндсэндээ аж ахуй, зохион байгуулалт гэдэг юм уу, тэр менежментийнх нь үйл ажиллагаа хэвийн явах орчныг нь бүрдүүлж чадахгүй, үнэ тарифын бодлогоор нь дэндүү хатуу барьчхаад байгаа учраас ийм нөхцөл үүсээд байгаа юм. 

Тийм учраас төр гэдэг юм уу, орон нутгийн энэ төсөв үүнийгээ дааж гэрээнийхээ эрх зүйн харилцааг хангадаг байх энэ үйл явц руугаа явах ёстой гэж би ингэж бодож байна. 

Тэр аж ахуй, бизнесийн чиглэлээр авагдсан зээлүүдийн эргэн төлөлтийг шахаж явах ёстой. 

Ер нь үндсэндээ бидний бүртгэл, хяналтын асуудал жаахан сулдуу байгаагаас хамаараад төрийн өмчлөлд байж байгаа нэмүү өртөг гэдэг юм уу, ашиг бий болгож чадах өмч хөрөнгүүдийг хэн нэгэн ашиглаад өөрсдөдөө ашиг, нэмүү өртөг бүтээгээд яваад байгаа зүйлүүд байгаа. Сая энэ Байнгын хорооны даргын ярьж байгаа санаа ерөөсөө л тэр байхгүй юу. 

Дээхэн үед усны аж ахуйн салбар яг ийм байсан юм. Хажуудаа усны хувийн компаниуд байгуулчихсан. Тендер юманд тэр хувийн компаниуд нь ороод авчихдаг. Тэгээд ажил гүйцэтгэхээр зэрэг төрийн өмчийн жоол өрөм элдэв бусын юмнуудыг ашиглаад худаг гаргачихдаг ийм л юм байсан байхгүй юу. 

Тэгээд аргаа барахдаа наад усны аж ахуйн салбарыг чинь хувьчилж байж нэг юм зөв болсон байхгүй юу. Яг үүн шиг л юм одоо аливаа салбар дээр либералчлал явагдахаар зэрэг тэрийг дагасан хяналт, бүртгэлийн тогтолцоог нь тод болгохгүй бол яг ийм зүйлүүд давтагддаг юм. 

Тийм учраас энэ ажлыг дотоод хяналтаараа хангаж байгаа байгууллага нь ч тэр, төрийн нэрийн өмнөөс үйл явц, юманд нь хяналт хийж байгаа байгууллага нь ч тэр энэ хөрөнгө юмнууд яг байх ёстой байршил дээрээ байна уу, үгүй юу, хэрхэн яаж ашиглагдаж байна вэ, үр өгөөж юм юу гарч байна вэ энэ тэр гэдэг юмнуудыг нүдээр үзэж, тайлан юмандаа тусгахгүй бол байгууллагуудын гаргаж ирсэн тодорхойлолт цаасан дээр гүйцэтгэлийн аудит хийх юм бол алдаатай ийм дүгнэлтүүд гарах магадлал байгаа. 

Энэ бол зөвхөн энэ дээр ч биш, ер нь цаашид дан дамаа эдийн засгийн үр өгөөж бий болгодог салбаруудад ашиглагддаг энэ эд зүйлсийн гэдэг юм уу, энэ чиглэлийн аудит хяналтыг хийхдээ объект руугаа орох тухай асуудал бидэнд байна гэдгийг эндээс тодорхой харуулж байгаа байхгүй юу. 

Тэгэхээр энэ талаасаа асуудалдаа хандах нь зөв болов уу гэсэн ийм бодолтой байна. Тэгээд аудитын байгууллагаараа хийлгэсэн энэ аудитын тайлан, дүгнэлт, зөвлөмжүүдийг бид бодитой ажил болгож энд дурдагдаж байгаа алдаа дутагдлуудыг арилгах, цаашид зөв болгох үүднээс эрх зүйн зохицуулалтынхаа юмнуудыг илүү боловсронгуй болгож ажиллах ийм зайлшгүй шаардлага байна. Тэгж байж үр өгөөж гарна. 

Ер нь эцэст нь хэлэхэд Улсын Их Хурал төсвийн хүрээний мэдэгдэл, төсөөллөө батлахдаа бид эрхийг нь нээж өгчихөөд байгаа улс шүү дээ. Яг үнэндээ. 2.3 их наядын төсвийн алдагдалтай баталчихна гэдэг чинь тэнд…/минут дуусав/

Ч.Хүрэлбаатар: Х.Булгантуяа гишүүн. 

Х.Булгантуяа: Саяхан манай Улсын Их Хурлын Тогтвортой хөгжлийн зорилгын дэд хороо, Агаарын бохирдлыг бууруулах асуудлын дэд хороо, Б.Саранчимэг даргын ахалдаг энэ хоёр хороо 2017-2020 оны энэ агаарын бохирдолд зарцуулсан төсөв, санхүүжилтийн тухай тайланг сонссон юм. 

Тэгэхэд нэг нийтдээ 458 орчим тэрбум төгрөгийг агаарын бохирдлыг бууруулахад зарцуулсан байна. Түүнээс 178 орчим тэрбум нь гадаадын зээл, тусламж байна гэж гарсан байна лээ. 

Тэгээд ер нь олон улсын байгууллагуудаас тэгж байна лээ. Ингээд бид зөв зүйл юман дээр ингээд санаачлаад явж байгаад санхүү, төсвөөр дэмжинэ. Тэгэхдээ үүнийхээ араас энэ холбогдох Байнгын хороод нь төсвийг нь баталсан, зээлийг нь баталсан энэ хүмүүс нь бас араас нь хяналт тавьж явж баймаар байна гээд. 

Тэгээд би сая энэ манай Төсвийн байнгын хороо, Үндэсний аудитын газраар дамжуулаад ийм олон аудитуудыг хийлгээд тайлан мэдээллүүдийг нь сонсож байгаа нь зөв зүйтэй гэж бодож байна. 

Тэгээд Ж.Батжаргал даргын хэлсэнчлэн нэгдүгээрт энэ холбогдох Байнгын хороод энэ зээл, тусламжуудын төслүүдийн араас нэгд нэгэнгүй тайлангуудыг нь сонсчихмоор байна. Зүгээр өнөөдөр бол нэгдсэн байдлаар дүгнээд харчих шиг боллоо. Миний бодлоор магадгүй дараагийн удаа бүр эрчим хүчээр нь, боловсролоор нь гээд ингээд сонсоод явах нь зүйтэй байх. Нэгдүгээрт.

Хоёрдугаарт, сая бид төсвийн тодотгол хийхэд бас Төсвийн хэмнэлтийн тухай хуулийг батлахад зарим нэг үр дүн муутай зээл. Одоо зээл л олдож байвал, тусламж олж байвал ер нь хамаа алга гэдэг биш. Зарим нэг зээлээс ер нь нэг татгалзаж сурцгаая бүгдээрээ гэж яриад байгаа. 

Тэгээд үүнтэй холбоотойгоор Үндэсний аудитын газраас магадгүй нэг энэ төрлийн зээлийг бас нэг яваандаа бид татгалзах хэрэгтэй юм байна шүү ч гэдэг юм уу бүр нэг нэлээн хатуу зөвлөмж бид нарт, Улсын Их Хурал, Улсын Их Хурлын Төсвийн байнгын хороонд тусгайлан гаргаж өгвөл бас их зөв зүйтэй байх. 

Тэгээд үнэнийг хэлэхэд нэг гадаадаас заримдаа нэг гайгүй гоё аятайхан нөхцөлтэй юм шиг зээл олдоод л. Тэгснээ урьдчилсан судалгаа хийнэ гээд л бас нэг гаднынхан ирээд л баахан мөнгийг нь аваад явчихдаг. Тэгээд л урьдчилан ТЭЗҮ хийнэ, зураг төсөв хийнэ гэсээр байгаад үнэнийг хэлэхэд дараа нь үр дүн аягүй муутай. Тэгж байтал нэг засаг нь солигдоод үлдсэн мөнгийг нь ашиглах ч юм шиг, ашиглахгүй ч юм шиг.

2012 онд зээлийн гэрээ нь батлагдаад одоо хүртэл бараг хэрэгжиж эхэлж чадаагүй төсөл, хөтөлбөрүүд байгаа. 

Тийм учраас ер нь заримаас нь бараг татгалзъя. Ийм чиглэлийн ийм нөхцөлтэй, ийм юмнуудаас татгалзъя гэдэг нэлээн нэг тийм бараг хатуухан шиг зөвлөмж Улсын Их Хурал, Улсын Их Хурлын Төсвийн байнгын хороонд Та бүхэн. Болохгүй бол Төсвийн тогтвортой байдлын зөвлөлтэй ч гэсэн хамтраад үүнийг гаргах боломж бололцоотой байгаа шүү. 

Дээрээс нь нэмээд энэ эргэн төлөлт. Одоо тэгээд энэ миний ойлгож байгаагаар бараг улсын төсөв дээр бараг 2 их наядын авлага байгаа. Одоо энэ гадаадын зээл, тусламжаас гадна өөр бараг 1990-ээд оны зарим компаниуд нь дампуураад алга болчихсон. Холбогдох эзэн хүмүүс нь ч бараг олдохгүй шахам авлагууд байгаа. 
Энэ бүгдийг одоо бас ер нь цаашид яах ёстой юм бэ. Авлага гээд ингээд бүртгээд яваад байх юм уу. Эсвэл одоо ингээд зээл, тусламжид нь хөрөнгө оруулалт гэж тооцоод эсвэл одоо энэ хөдөө орон нутагт хийсэн нийтийн ашиглалтын дэд бүтэцтэй холбоотой юмнуудыг ер нь цаашид яаж тооцох юм бэ гэдэг тал дээр магадгүй 2023 оны төсөв дээр Сангийн яам бас нэг гарц гаргалгаа тавиад ороод ирвэл яасан юм бэ? 

Дээрээс нь нэмээд энэ хөрөнгө оруулалтуудын үр ашгийг бид тооцох дээр нэг арай нэг жоохон өөр байдлаар тооцож сурмаар юм шиг харагдаад байгаа юм. Ер нь яах вэ, зарим аймгууд, зарим газрууд маш их зээл ч авч байна, маш их хөрөнгө оруулалт ч авч байна. 

Тэгсэн мөртлөө нөгөө өрсөлдөх чадварын индекс гэдгээрээ сайжирдаггүй. Одоо ингээд зарим салбар бол зөндөө их мөнгө аваад байгаа мөртлөө, бүр тусгайлан зарим нэг аймгууд аваад байгаа мөртлөө боловсролын чанар нь жишээлбэл маш муу байгаад байдаг ч байдаг юм уу. 

Тэгэхээр энэ хөрөнгө оруулалт, санхүүжилт, үр дүн гэдэг гурван юмыг нэг хавтгай дээр тавьж байгаад нэг харах юм сан гэж л үнэнийг хэлэхэд бодоод байгаа юм даа. Тэрийг хэн хийх ёстой юм. 
Уг нь Үндэсний аудитын газар, Сангийн яам, тэгээд холбогдох яам, тэгээд Санхүү, эдийн засгийн яамтай хамтарч байгаад байдаг юм уу, үүнийг нэг хиймээр харагдаад байгаа юм. 

Яагаад танай аймаг жишээлбэл 21 аймаг дотроос хамгийн их зээл, тусламж аваад хамгийн их төсвийн хөрөнгө оруулалт аваад байгаа мөртлөө энэ салбар чинь явахгүй байгаа юм бэ гэдэг асуултыг Засаг даргаас нь асуумаар байгаа байхгүй юу. Эсвэл одоо тэр аймгийн боловсрол хариуцсан даргаас нь ч байдаг юм уу, одоо ямар салбар байдаг юм, тэрнээс нь асуумаар харагдаж байна. 

Тэгээд үүнээс үүдээд ингээд харахад манай хүнс, хөдөө аж ахуйн салбар хамгийн бага юм шиг харагдаад байна. Үүнтэй холбоотойгоор Ерөнхийлөгчөөс оруулж ирсэн Улсын Их Хурлын тогтоолтой холбоотойгоор ер нь Та бүхэн одоо үүнтэйгээ нэг уяад дараагийн шатанд бид хүнсний салбарыг сайжруулъя гэвэл иймэрхүү нөхцөлтэйгөөр олговол зүгээр юм шиг байна гэдэг санал санаачилга байвал Үндэсний аудитын газраас бидэнд хүргүүлээрэй. 

Үндэсний аудитын газраас тэр дэд ажлын хэсэгт та бүхнээс нь оруулах нь зүйтэй юм байна гээд бид тэр ажлын хэсгийн гишүүн нь байгаа юм. Тэгээд санал өгчихсөн байгаа шүү.

Ч.Хүрэлбаатар: Г.Амартүвшин гишүүн.

Г.Амартүвшин: Ер нь Үндэсний аудитын газар энэ эрсдэлд суурилсан аудит ер нь хийдэг үү. Одоо ер нь бол дэлхий даяар. Яах вэ, та нарын хийдэг бол макро аудит, нийт бүгдийг нь л шалгадаг. Том зургаар нь. Гэхдээ яг энэ асуудал дээр жишээлбэл яг эрсдэлд суурилсан аудит хийсэн байвал бас их зохимжтой байсан юм шиг харагдаад байна л даа. 

Өөрөөр хэлбэл яг энэ 5 дугаар хавсралтад байгаа гадаад зээлийн хөрөнгөөр дотоодод дамжуулан зээлсэн энэ хөтөлбөрийн зээлүүдийн эргэн төлөлт. Энэ дотроо том дүнтэй зээлүүдийн нь бүр нарийн аудит хийж шалгаж ямар шалтгаанаар төлөгдөхгүй байгаа юм, улс төрийн шалтгаан байдаг юм уу, эдийн засгийн шалтгаан байдаг юм уу гэх мэтчилэн ийм дүгнэлтүүд гаргавал бас тэндээсээ сургамж илүү авах боломжтой юм шиг харагдаад байна л даа. 

Яагаад гэвэл одоо жишээлбэл Сангийн яам энэ дотоодод дамжуулан зээлдүүлж байгаа тохиолдолд ер нь бол нэг тийм нийт тогтсон нэг жишиг гэрээ ч юм уу, нөхцөлөө ингээд тохирчихмоор юм шиг байгаа юм. Одоо Сангийн яам чинь гаднаас бонд авахдаа ер нь ямар нөхцөлөөр бонд авна, ямар нөхцөлөөр хүү ч байдаг ч юм уу хугацаа тийм ээ ингээд нэг тийм тойм шиг юм байдаг даа. Тийм ээ. Баталсан. Түүнийхээ дагуу л энэ бол манай баримжаа. 
Хэрвээ бид энэ нөхцөлдөө багтах юм бол энэ зээлийг авъя, бондыг босгоё. Хэрвээ энэ хүсэж байгаа нөхцөлөө биелүүлж чадахгүй гэвэл татгалзъя гэсэн байдалтай ажилладаг шүү дээ. 

Яг энэ зарчмаар тэр дотоодын орон нутгийн, тэр аймгуудад зээлдүүлсэн, нийслэлд зээлдүүлсэн төрийн өмчит компаниуд, тэр төсөл, хөтөлбөрүүдийн дотоодын дамжуулан зээлдүүлэх дээр бас нэг тийм юу гаргачихмаар юм шиг надад санагдаад байна л даа. Тэгсэн тэгсэн тохиолдолд тоглоомын дүрэм чинь аягүй тодорхой болно. 

Тэгээд цаашдаа ер нь 2023 оны төсөв дээр одоо энэ зээлүүд чинь яах юм бэ гэдгээ бас ярих ёстой л юм байна шүү дээ. Энэ чинь ингээд л төлөгдөхгүй гэвэл төлөгдөхгүй гээд л байгаад л байх юм байна. Гэтэл энэ чинь үр ашиггүй зарцуулсан л зээл болчхоод байна л даа. Гадна талдаа бид үндсэн зээл болон хүүг нь төлчихсөн байдаг. Дотооддоо энэ тэгээд төлөгдөхгүй. Дотоодын өр ингээд л хуримтлагдаад л явж байдаг. Үүнийг бас 2023 оны төсөв хэлэлцэхдээ бид үүнийг ярих ёстой юм байна. Энэ дээр Сангийн яам илүү сайн анхаарч ажиллах хэрэгтэй байна. Энэ бол бас л багагүй том дүнтэй. 1.4 их наяд гэдэг чинь бас л овоо л мөнгө шүү дээ. Манай төсвийн алдагдал чинь 2.5 их наяд байдаг. 

Тэгэхээр ингээд харьцуулахад энэ чинь бас л нэлээн л том дүнтэй зээлийн үлдэгдэл байгаад байдаг. Үүнийг анхаарна биз дээ. Сангийн яам. Баярлалаа. 

Ч.Хүрэлбаатар: Би төгсгөлд нь. Энэ өр зээлтэй холбоотой гадаадын зээл, тусламжаар санхүүжигдсэн энэ төсөл, хөтөлбөртэй холбоотойгоор Байнгын хорооны тогтоол гаргаж өгнө. 

Үүнийг тэгж зүгээр сонсоод өнгөрөх боломжгүй зүйл. Яагаад вэ гэхээр энэ эргэн төлөлт дээр байна. Тэд нараа ер нь яах юм. Бүртгэлтэй холбоотой асуудлууд байна. Янз бүрийн төслүүд хэрэгжээд явц дунд нь төсөвт өртгүүд нь нэмэгдээд байдаг юм. Ийм зүйл байна. Авсан зээлээ одоо жишээлбэл Улаанбаатар төмөр замын авсан зээлийг тэгээд Их Хурал шийдвэр гаргаад улсын төсвөөс төлөхөөр болчихсон шүү дээ. Тэгээд тийм зүйлүүд ингээд цаашаа давтагдаад байхтай холбоотойгоор энэ аудитын хийсэн гаргасан энэ дүгнэлтийг үндэслэж байгаад Их Хурлын Тамгын газрын ажилтнуудтай сууж байгаад Их Хурлын Төсвийн байнгын хорооны тогтоол гаргаж. Энэ дээр сая Ж.Батжаргал гишүүн нь маш тодорхой санал хэллээ. Х.Булгантуяа. Г.Амартүвшин гишүүд маш тодорхой санал хэллээ. 

Тэгэхээр үүний дагуу тогтоол гаргаж тодорхой үүргийг Засгийн газарт өгнө. Зарим чиглэлээр тэр тогтоолын төсөлд юм суулгана. 

Тэгээд бэлдээд гишүүд тэр үед Байнгын хороогоор хэлэлцүүлнэ. Тийм. Сайн боловсруулаад. 

Эхний аудитын тайланг сонсож дууслаа. Дараагийнхаа тайлан руу оръё. 

Дөрөв.Төрийн байгууллагуудын дотоод аудитын тогтолцоо, 
чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг хэлэлцэх
Төрийн байгууллагуудын дотоод аудитын тогтолцоо, чиг үүргийн хэрэгжилт, үр нөлөөний талаарх тайлан хэлэлцье. Танилцуулгыг Д.Занданбат дарга хийнэ.

Сангийн яамныханд баярлалаа. Явж байж болно. 

Д.Занданбат: Төсвийн байнгын хорооны дарга, Улсын Их Хурлын гишүүдийн энэ өдрийн амар амгаланг дахин айлтгая. 

Улсын Их Хурлын Төсвийн байнгын хорооны 2020 оны 5 дугаар тогтоол, төрийн аудитын байгууллагын 2021 оны гүйцэтгэлийн төлөвлөгөөг тус үндэслэн Төрийн байгууллагуудын дотоод аудитын тогтолцоо, чиг үүргийн хэрэгжилт сэдвээр төрийн аудитын тухай хуулийн 6 дугаар зүйлийн 6.3.1-д заасан төрийн аудитын байгууллагын бүрэн эрхийн хүрээнд нийцлийн болон гүйцэтгэлийн аудит хийлээ. 

Төрийн байгууллагуудын дотоод аудитын тогтолцоо, чиг үүргийн хэрэгжилтэд аудит хийж, дүгнэлт гарган зөвлөмж боловсруулж Улсын Их Хурал болон холбогдох байгууллага, албан тушаалтанд танилцуулахад аудитын зорилт чиглэсэн. 

Аудитын зорилгыг хангахын тулд дараах чиглэлээр аудитыг гүйцэтгэв. Үүнд:

Төрийн байгууллагуудын дотоод аудитын тогтолцоо оновчтой эсэх;

Төрийн байгууллагууд дотоод аудитын чиг үүргээ үр дүнтэй хэрэгжүүлж байгаа эсэх гэсэн дэд зорилтын хүрээнд аудитыг хэрэгжүүлэв. 

Аудитад Засгийн газрын Хэрэг эрхлэх газар, Сангийн яам, төсвийн ерөнхийлөн захирагчид болон тэдгээрийн харьяа агентлаг, төсвийн байгууллага, төрийн болон орон нутгийн засаг захиргааны дотоод аудитын албадын үйл ажиллагааг хамруулав. 

Аудитын нотлох зүйл, аудитын дүнд үндэслэн дараах дүгнэлтийг гаргаж байна. 

Нэг. Дотоод аудит нь байгууллагын эрсдэлийн удирдлага, хяналт, засаглалын үйл явцын үр нөлөөг үнэлж сайжруулах арга хандлагыг нэвтрүүлэх замаар тухайн байгууллагын үнэ цэнийг нэмэгдүүлэхэд чиглэсэн хараат бус зөвлөх үйлчилгээг үзүүлэхгүй зөвхөн санхүүгийн хяналт, шалгалтаар хязгаарлагдаж байна. 

Хоёр. Төсвийн тухай хуулийн 69 дүгээр зүйлийн 69.1-д төсвийн ерөнхийлөн захирагч бүр дотоод аудитын албыг байгуулж дотоод аудитор ажиллуулна гэж дотоод аудитын тогтолцоог төвлөрсөн бус загвартай байхаар заасан боловч тус хуулийн 12 дугаар зүйлийн 12.1.16-д санхүү, төсвийн асуудал эрхэлсэн төрийн захиргааны төв байгууллага төсвийн дотоод аудит, хяналт шалгалтын үйл ажиллагааг хэрэгжүүлэх гэж төвлөрсөн загвартай байхаар заасан нь дотоод аудитын чиг үүрэг давхардах, үр нөлөө буурах, нэгдмэл удирдлагыг хэрэгжүүлэхэд хүндрэл учруулахуйц байна. 

Гурав. Төсвийн тухай хуулийн 11 дүгээр зүйлийн 11.1.11-д санхүү, төсвийн асуудал эрхэлсэн Засгийн газрын гишүүн нь төсөв, санхүүгийн дотоод аудитын хяналт, шалгалтыг зохион байгуулж удирдлагаар хангах бүрэн эрхтэй гэж тодорхойлсон нь дотоод аудитын арга зүйн удирдлагаар хангах субъектийг хуульд тодорхой тусгаагүй, дотоод аудитын эрх мэдэл, үүрэг хариуцлагын талаар эрх зүйн зохицуулалт дутмаг, хангалтгүй байна. 

Дөрөв. Төрийн байгууллагуудын дотоод аудитын нэгжийн үйл ажиллагаа төлөвшөөгүй, дотоод аудитын нэгжүүд ихэвчлэн санхүүгийн хяналт шалгалтыг гүйцэтгэж, дотоод аудитыг хангалттай хэмжээнд хэрэгжүүлдэггүй, нэгдсэн удирдлага зохион байгуулалтгүй байна гэж үзэж байна. 

Тав. Дотоод аудитын нэгжийн зарим дотоод аудиторууд дотоод аудитын дүрэмд заасан мэргэжлийн шаардлага хангахгүй, тогтворгүй ажиллаж байгаагаас дотоод аудитын төлөвшилт чанарт сөргөөр нөлөөлж байна. 

Зургаа. Захиргааны ерөнхий хуулиар албан тушаалтны буруутай үйл ажиллагаанаас төрд учирсан хохирлын талаарх холбогдох байгууллагуудын дүн мэдээлэл зөрүүтэй, нэгдсэн мэдээллийн сан бүрдээгүй, дотоод аудитын нэгжид ногдуулсан чиг үүргийн хэрэгжилт хангалтгүй байна. 

Аудитаар Засгийн газрын Хэрэг эрхлэх газарт 3, төсвийн ерөнхийлөн захирагчид 2, нийт 5 зөвлөмжийг 2022 оны 10 сарын 01-ний өдрийн дотор хэрэгжүүлэхийг даалгасан. Үүнд: 

Засгийн газрын Хэрэг эрхлэх газарт:

1.Төсвийн ерөнхийлөн захирагчдын дэргэдэх дотоод аудитын нэгжийг дотоод аудитын нэгдсэн удирдлага, арга зүйгээр хангах.

2.Захиргааны ерөнхий хуулиар албан тушаалтны буруутай үйл ажиллагаанаас төрд учирсан хохирлыг нөхөн төлүүлэхтэй холбоотой дотоод аудитын нэгжид ногдуулсан чиг үүргийн хэрэгжилтийг хангуулж ажиллах.

3.Албан тушаалтны буруутай үйл ажиллагаанаас төрд учирсан хохирлыг нөхөн төлүүлэх талаар Хууль зүй, дотоод хэргийн яам, Шүүхийн ерөнхий зөвлөл, Шүүхийн шийдвэр гүйцэтгэх ерөнхий газар, Улсын Ерөнхий прокурорын газар, Төрийн албаны зөвлөл зэрэг төрийн байгууллагуудын харилцан мэдээлэл солилцох, дүн шинжилгээ хийх боломжийг бүрдүүлж нэгдсэн мэдээллийн сантай болгох.

Төсвийн ерөнхийлөн захирагч нарт: 

1.Төсвийн ерөнхийлөн захирагчийн дэргэдэх дотоод аудитын нэгжийг нэгжийн үйл ажиллагааг дэмжих, мэргэжил, мэдлэг ур чадварыг дээшлүүлэхэд анхаарах.

2.Дотоод аудитын нэгжийн хүний нөөцийг тогтвортой ажиллуулах, хууль дүрмийн хэрэгжилтийг хангаж шаардлагад нийцсэн хүний нөөцийг бүрдүүлэх зэрэг зөвлөмжүүдийг хүргүүлж ажиллалаа. 

Анхаарал тавсанд баярлалаа. 

Ч.Хүрэлбаатар: Баярлалаа. Ажлын хэсгийг танилцуулъя. 

Төрийн байгууллагын дотоод аудитын тогтолцоо, чиг үүргийн хэрэгжилт, үр нөлөөний талаарх Үндэсний аудитын газраас гүйцэтгэсэн аудитын тайланг хэлэлцэх ажлын хэсгийг танилцуулъя. 

Д.Занданбат Ерөнхий аудитор, Я.Сарансүх аудиторын орлогч, Ц.Наранчимэг байхгүй байна. Ирэхгүй юм бол ингэж нэр өгөөд хэрэггүй шүү дээ. Ц.Энхжавхлан байхгүй байна. Д.Энхболд Аудитын гуравдугаар газрын захирал, Б.Болормаа байна. Аудитын гуравдугаар газрын ахлах аудитор. Ш.Наранбаатар байхгүй байна. Ж.Оюунтуяа байхгүй байна. 

Сангийн яамны Төрийн нарийн бичгийн дарга Ж.Ганбат, Б.Доржсэмбэд Сангийн яамны Санхүүгийн хяналт, эрсдлийн удирдлагын газрын дарга, З.Энхболд Сангийн яамны Хууль, эрх зүйн газрын дарга гэсэн ийм бүрэлдэхүүнтэй байна. 

Тайлантай холбоотойгоор асуух асуулттай гишүүд нэрсээ өгье. Х.Булгантуяа гишүүнээр тасалъя. Дараа нь би асууна. 

Ж.Батжаргал гишүүн асуултаа асууя. 

Ж.Батжаргал: Хоёр гуравхан зүйл л байна л даа. 

Бид санхүүгийн хяналт шалгалт аудитын нэг нэгж байгаад байгаа. Дараа нь хяналт шинжилгээ дотоод аудитын нэг нэгжүүд байгаад байгаа. Тэгж байгаа байх аа. Энэ хоёр нэгжийн үйл ажиллагааг хэрхэн хооронд нь уялдуулж, ер нь энэ шийдвэр юмнуудын хэрэгжилт гэдэг юм уу, төсөл, арга хэмжээний үр дүн гэдэг юм уу, өрсөлдөх чадварын ахилт дэвшлийн үзүүлэлтүүдийг ер нь яаж зохицуулж хараад байна. 

Ер нь үүнийг зохицуулсан эрх зүйн зохицуулалт гэж байна уу? Одоо манайхны энэ төрийн захиргааны гэдэг юм уу, төрийн байгууллагуудын дотоод ажлын удирдлага, зохицуулалтын харилцааг зохицуулсан тэр дүрэм, журам дотор нь ийм юм байна уу гэж. Нэг ийм зүйл.

Хоёр дахь зүйл. Мэдээлэл, тайлан, энэ мэдээллийн сангуудад боловсруулалт хийх замаар удирдлага, төлөвлөлт, хяналтын хэрэглэгдэхүүн болгож ашиглаж байгаа талаар ер нь энэ аудитын явцад хэр тийм материал цуглуулагдаж, тэр талын үйл ажиллагаа энэ төрийн байгууллагууд дээр ер нь хэр явж байна вэ гэж.

Энэ их олон тайлан гаргуулж байгаа. Энэ их олон статистик мэдээлэл гаргуулж байгаа. Энэ бүх үйл явц явж явж яг нарийндаа энэ төрийн байгууллагууд аливаа ажил асуудлыг удирдах, төлөвлөх, хянах том хэрэглэгдэхүүн болгож ашиглагдах ёстой зүйл байхгүй юу. Боловсруулалт хийж. Тэгээд үүнийг ер нь бид хэр хийж байгаа улсууд юм бэ? 

Дараа нь бид энэ цахим засаглалын тухай их ярьцгаадаг болчихсон. Цахимаар ер нь бараг сумынхаа үйл ажиллагааг Засгийн газрын Хэрэг эрхлэх газар гэдэг юм уу, Сангийн яам өдөр болгон хянаад явах бололцоо байгаад байгаа шүү дээ. 

Тийм учраас энэ мэдээллийнхээ тогтолцоон дээр гэдэг юм уу, энэ технологийнхоо тогтолцоон дээр тулгуурласан тандалт хяналтын ямар үйл явц хийгдээд тэгээд бараг одоо эрсдэлийн үзүүлэлтээ тодорхойлоод тухайлсан нэгж байгууллагыг тодорхойлоод хяналт шалгалт гэдэг юм уу, гүйцэтгэл нийцлийн аудит хийх ямар тийм юу байна вэ? Аргачлал гэдэг юм уу, тийм хийгдсэн зүйл гэж байна уу? Үүнийг ер нь бид цаашид яаж ашиглавал зохилтой юм бэ? 

Би одоо үүнийг мэдээлэл технологи дээрээ тулгуурлаад бараг нэлээн сайн харж боловсруулалт хийж чадах юм бол Хэрэг эрхлэхийн дарга аль суманд юу нь болохгүй байна гэдгийг эндээс харах бүрэн бололцоо байгаа шүү дээ. Тэгээд үүнийг ер нь яаж хийгээд байна вэ? Манайхан. Ийм гурван зүйл дээр хариулт авъя. 

Ч.Хүрэлбаатар:  Д.Занданбат дарга хариулъя. Эсвэл хэн нь хариулах юм. Ажлын хэсгийн 4. Я.Сарансүх. 

Я.Сарансүх: Сайн байцгаана уу? Монгол Улсын Ерөнхий аудиторын орлогч Я.Сарансүх байна. Ж.Батжаргал гишүүний асуултад хариулъя. 

Сая Ерөнхий аудитораас танилцуулсан дүгнэлт дотор Төрийн байгууллагуудын дотоод аудитын тогтолцоо нь оновчтой эсэх гэдэг нөгөө дэд зорилтын хүрээнд манай аудитын багийнхан Төрийн байгууллагуудын дотоод аудитын тогтолцоо нь аудитын мэргэжлийн олон улсын стандартад нийцэхгүй байна гэсэн нэг ийм дүгнэлт өгсөн байгаа. 

Энэ нь яаж тодорхойлогдож байна вэ гэхээр Төрийн байгууллагуудын дотоод аудитын тогтолцооны эрх зүйн орчин нь бас тийм хангалттай биш буюу олон улсын стандартад нийцэхгүй байгаа. Мөн хараат бус байдлыг нь хангаж өгч чадахгүй байгаа. Тухайлбал, яамдын эрх зүйн байдлын тухай хууль дээр Төрийн нарийн бичгийн дарга нь дотоод аудитын нэгжийн бүтэц, үйл ажиллагааны стратегийг нь баталж хүний нөөцийн удирдлагыг хэрэгжүүлдэг байгаа. 

Аймгуудын Засаг даргын эрхлэх асуудлын хүрээнд болохоор санхүүгийн хяналт, аудитын алба гэж байгаа. Тэгтэл Засаг даргын Тамгын газрын бүтцэд нь болохоор хяналт, шинжилгээ, үнэлгээ, дотоод аудитын хэлтэс гэж байгаад байгаа нь чиг үүрэг давхардсан байгаа. Аймгууд дээр. 

Эдгээр нь дотоод аудитын олон улсын стандартад заасан дотоод аудитын нэгжийн хараат бус байдлыг хангахгүй байгаа. Одоо энэ юун дээр дэлгэц дээр харуулсан байгаа загвар байна. Энэ нь болохоор дотоод аудиторуудын олон улсын институтээс 2020 онд гаргасан байр суурь илэрхийлсэн баримт бичиг дээр энэ “гурван шугамын хамгаалалтын загвар” гэж өмнө нь нэрлэдэг байсан. Одоо энэ “гурван шугамын загвар” гэж байгаа. Энэ дээр тэр хяналт, шинжилгээ, үнэлгээ, санхүүгийн хяналт шалгалт, дотоод аудит, хөндлөнгийн аудитын энэ байгууллагын бүтцэд эзлэх байр суурь буюу чиг үүргийнх нь ялгаа, хуваарилалтыг нь харуулсан ийм загвар байгаа юм. 

Энэ загварыг харахаар зэрэг манай дотоод аудитын, эрх зүйн гол бичиг баримт болох Төсвийн тухай хууль, мөн дотоод аудитын дүрэм гэж байгаа. Засгийн газрын тогтоолоор баталсан. Эд нар хоорондоо зөрчилдөөд байгаа учраас чиг үүргийн давхардал, хийдэл гараад байгаа нь аудитын явцад тодорхой болсон. 

Тэгэхээр зэрэг аудитаар энэ эрх зүйн бичиг баримтыг боловсронгуй болгох, олон улсын стандартад нийцүүлэх гэдэг зөвлөмж өгсөн байгаа. 

Төсвийн тухай хууль болон энэ дотоод аудитын дүрэмд бас мөн ялгаагүй зөвхөн санхүүгийн дотоод аудитын чиг үүргийг хэрэгжүүлэх субъект болон удирдлагаар хангах субъектийг зааж өгсөн байгаа. Гэтэл дотоод аудит нь олон улсын стандартаараа байгууллагын бүх үйл ажиллагаа…/минут дуусав/

Ч.Хүрэлбаатар:  Ж.Батжаргал гишүүн тодруулах уу, үгүй юу? Ж.Батжаргал гишүүн тодруулъя.

Ж.Батжаргал: Тийм ээ. Бид ерөөсөө энэ бодлого, шийдэлийн үр дүн, юмыг харах зорилгоор дотоод хяналтын нэгж байгаад байгаа юм. 

Тийм учраас үүнийг хоёр тусдаа байгууллагын үйл ажиллагааг нэгтгэх тухай л асуудал байна уу даа гэж заримдаа харагдаад байдаг юм. Бид чиг үүргээр нь төрөлжүүлхээд түүнийгээ улам бодлогын нэгдмэл байдлаас нь салгаад тусад нь болгочхоод тэгээд юмаа нэг хавтгай дээр базаж харж чадахгүй л яваад байгаа улс л даа. 

Тийм учраас энэ хоёрыг ер нь нэгтгэж үндэсний гэсэн тийм заавар, журам, стандартыг нь баталж өгөөд ажиллуулбал энэ бодлого шийдэл, хөрөнгийн нөөцийг зөв хуваарилж, үр дүн өгөөжийнх нь асуудлыг бүтэн харах ийм бололцоо, боломж бүрдэх юм биш байгаа даа гэдэг ийм зүйл надад байгаад байгаа юм. Үүнийг нэг хармаар санагдаад байдаг.

Ч.Хүрэлбаатар: Хэн хариулах вэ? Я.Сарансүх. Ажлын хэсгийн 4 дүгээр микрофон. 

Я.Сарансүх: Дотоод аудитын олон улсын стандартаар дотоод аудит нь хамгаалалтын гурван шугамын гуравдугаар шугамын хамгаалалт байгаад байгаа.

Хяналт шинжилгээ, үнэлгээ болон одоо энэ мэргэжлийн хяналт болон санхүүгийн хяналт шалгалт гэх мэтчилэн салбарын хяналт шалгалтууд нь хоёрдугаар шугамын хамгаалалтын үүргийг гүйцэтгэж байгаа. 

Тэгэхээр зэрэг энэ хоёрыг хольж болохгүй. Тусдаа байх ёстой юм. 

Удирдлагын хувьд хоёрдугаар шугамд харьяалагдаж байгаа одоо тэр санхүүгийн хяналт шалгалт, хяналт шинжилгээ, үнэлгээ энэ тэр нь гүйцэтгэх удирдлагад буюу яамд дээр жишээлбэл Төрийн нарийн бичгийнхээ даргын шууд удирдлагад ажиллаж болж байгаа юм. 

Дотоод аудит нь хараат бус баталгаа өгдөг ийм зөвлөх үйлчилгээ үзүүлдэг ийм…/минут дуусав/

Ч.Хүрэлбаатар: Х.Булгантуяа гишүүн. 

Х.Булгантуяа: Энэ төрийн байгууллагуудын дотоод аудитын тогтолцоо, чиг үүргийн хэрэгжилт энэ тайланг нэлээн сайн харсан.

Тэгээд нэг ийм анхаарах, сайжруулах шаардлагатай асуудлууд байгаа юм байна гэж ойлгосон. 

Нэгдүгээрт, энэ улсын салбарын дотоод аудитын эрх зүйн орчинг нь олон улсын стандартад одоо хүртэл бас нийцдэггүй. Дотоод аудитын талаар бие даасан хууль байхгүй байгаа. Төсвийн тухай хууль, Засгийн газрын тогтоолоор баталсан дотоод аудитын дүрмээр ерөнхийдөө зохицуулагдаж явж байгаа.

Энэ тусгайлсан хууль байхгүй болохоор дотоод аудитор, дотоод аудитын газрын дарга гэдэг хүн дээр тавьж байгаа шаардлагууд төдийлөн сайн биш. 

Тэгэхээр үнэнийг хэлэхэд Санхүүгийн хэлтсийн дарга эрхбиш арай гайгүй хүмүүс тавигдсанаа эсрэгээрээ бараг энэ хүн хуулийн дагуу ажиллаж байна уу, үгүй юу гэдгийг хянах ёстой хүн нь тэрнээс илүү мэргэшсэн хүн байх ёстой болчхоод байгаа юм. Гэтэл эсрэгээрээ нэг төрийн өмчит компанийн байдаг юм уу, нэг байгууллагын захирал нь нэг хүнийг газрын даргаар тавих ёстой гээд л аваачаад тавьчихдаг. Ийм л нөхцөл байдал харагдаад байгаа юм. Тэгээд үүнийг Та бүхэн маань маш сайн мэдэж байгаа байх. 

2016 оноос энэ улсын салбарын дотоод аудитыг хөгжүүлэх дунд хугацааны стратеги төлөвлөгөө. Энэ хуулиа батлуулчхаад боловсруулна гээд одоо хүртэл ер нь батлагдаагүй байгаа. Энэ дотоод аудитын нэгжүүдийн үйл ажиллагааны тайланг бид хүлээж авдаг ч гэсэн нэгтгээд үнэлэлт, дүгнэлт өгдөг тийм юмнууд нь жоохон дутмаг байна уу гэж харагдаж байгаа. 

Энэ аймгуудын санхүүгийн хяналт, дотоод аудитын гүйцэтгэл харахад ерөнхийдөө ихэнх нь санхүүгийн хяналт шинжилгээн дээр байна. Уг нь энэ чинь 233 дотоод аудитор Монгол Улсын төрийн байгууллагад ажиллаж байна гэж байгаа. 

Сая Хууль зүй, дотоод хэргийн яамнаас өргөн барьсан Төрийн өмчит компанийн тухай хууль дээр компани болгон дотоод аудитортай байна энэ тэр гээд уг нь их сүрхий хуульчилсан байна лээ. Тэгэхдээ одоо ингээд төсөвт байгууллагууд хүртэл энэ дотоод аудитын үйл ажиллагаа нь ийм тааруухан байгаа юм бол төрийн өмчит компаниуд дээр энэ нь хэр сайн байх юм бол гэдэгт би гайхаж эргэлзэж л байна. 

Аудиторуудын мэргэжлийн ур чадвар хангалтгүй байгаад байна. Тэгэхээр үүнтэй холбоотойгоор Та бүхэн бас цаашид яая гэж бодож байна вэ? 

Хүний нөөц тогтворгүй байна. Бас л ингээд нэг улс төр дагаад л байдаг юм уу, нэг шинэ дарга орж ирээд л дөрвөн жилийн дараа ингээд л халагдаад л яваад өгдөг. Ийм юм харагдаад байх юм. 

Энэ эрсдэлийн удирдлагын дотоод аудит нь ихэнх тохиолдолд байгууллагын эрсдэлийн удирдлагаас уг нь хамгаалах ёстой. 

Та бүхний зүгээс дотоод аудитаас нь Сангийн яамнаас, мөн Үндэсний аудитын газраас дотоод аудитаас нь урьдчилж хяналт шалгалт хийгээд дүгнэлт гаргуулаад Та бүхэн үзэхэд маш их үндэслэлтэй. Энэ дээр нь өнөөдөр акт тавьсан. Жишээлбэл, 2021 онд байдаг юм уу, 2020 онд хэчнээн төгрөгийн акт тавьсан. Түүнээс хэчнээн төгрөг нь эргэн төвлөрүүлсэн байна вэ? 

Энэ төрд учруулсан гэм буруутай албан тушаалтнаар төлүүлэх нь чиг үүргийг хэрэгжүүлэх зохицуулалтыг сайжруулах, тодорхой болгох шаардлагатай байгаа. 

Тэгээд энэ бүгдийг үндэслээд Дотоод аудитын тухай хуулиа хэзээ оруулж ирэх вэ? Сангийн яаман дээр бэлэн болоод нэлээн удаж байгаа. Санхүүгийн хяналт, эрсдэлийн удирдлагын газар, Үндэсний аудитын газар хамтраад уг нь боловсруулаад миний санаж байгаагаар бараг л 2018 онд, 2019 онд бараг бэлэн болгочихсон байсан. Үүнийгээ ингээд хурдхан шиг ер нь оруулж ирэхгүй юм уу? 

Ингээд дотоод аудитор болгон өөрсдөө, аудитын газар болгон илүү их чадавхтай болчих юм бол Сангийн яаман дээр, дээрээс нь нэмээд Үндэсний аудитын газар дээр хууль зөрчсөн, хэрэгжилт муу, мөнгө идэж уусан, авлига хээл хахууль гэдэг энэ хэргүүдийн чинь тоо эрс багасах юм биш үү. 

Тэгэхээр та бүхний өөрсдийн чинь ачаалал багасах юм биш үү. Тэгээд үүн дээр Сангийн яамнаас энэ хуулиуд нь хэзээ орж ирэх вэ гэдэг энэ асуултыг асуух гэсэн юм. 

Миний мэдэхээр Ч.Хүрэлбаатар сайд бид хэд байхад л аль хэдийн л уг нь бэлдчихсэн л байсан санагдаад байх юм. Тэгээд яагаад өргөн барихгүй удаад байгаа юм? 

Ч.Хүрэлбаатар: Хариулъя. Хэн хариулах вэ? 

Х.Булгантуяа: 1 номер хариулах юм уу? 

Ч.Хүрэлбаатар: Б.Доржсэмбэд. Ажлын хэсгийн 1 дүгээр микрофон. 

Б.Доржсэмбэд: Сангийн яамны Санхүүгийн хяналт, эрсдэлийн удирдлагын газрын дарга Б.Доржсэмбэд. Х.Булгантуяа гишүүний асуултад хариулъя. 

Хууль, эрх зүйн хүрээнд Дэлхийн банкны олон салбарын техник туслалцааны төслийн хүрээнд 2013 оноос энэ улсын салбарын дотоод аудитын аргачлалыг анх мөрдөж эхэлсэн. 

2017 онд олон улсын мэргэжлийн практикийн хүрээ буюу дотоод аудитын олон улсын стандарт бүрэн шинэчлэгдсэн. Энэ хүрээнд Сангийн яамнаас улсын салбарын дотоод аудитын олон улсын стандартын гарын авлагыг шинэчлэн боловсруулж Сангийн сайдын тушаалаар батлуулж хэрэгжүүлж байгаа. 

Хууль, эрх зүйн хүрээнд мөн төслийн хүрээнд, ЖАЙКА-гийн төслийн хүрээнд хуулийн төслийг боловсруулж байсан. Энэ жилээс бид энэ хуулийн төслийг шинэчлэн боловсруулаад явж байгаа. Энэ жилдээ багтаж хуулийн төслийг боловсруулан ирэх оны хаврын чуулганаар Их Хуралд өргөн барихаар төлөвлөн ажиллаж байгаа.

Улсын салбарын дотоод аудитын тухай хуулийг.  Энэ оны сүүлээр гэсэн үг. 

Түрүүн дотоод аудитын чанарын үнэлгээний аргачлал гээд аргачлалыг Сангийн сайдын 2019 онд чанарын үнэлгээний аргачлалын гарын авлагыг батлуулсан. Энэ хүрээнд өнгөрсөн онд бид 20 аймгийн дотоод аудитын нэгжид чанарын үнэлгээг хийсэн байгаа. Чанарын үнэлгээгээр 11 аймгийн дотоод аудитын нэгж хэсэгчлэн нийцсэн. 2 аймгийн дотоод аудитыг нэгж нийцээгүй. 7 аймгийн дотоод аудитын нэгжийг үнэлэх боломжгүй гэсэн ийм тайлан гарсан байгаа. Үүнийг дотоод аудитын хорооны хурлаар хэлэлцэж шийдвэрийг дотоод аудитын нэгжүүдэд хүргүүлсэн байгаа.

Төсвийн ерөнхийлөн захирагчийн дэргэдэх дотоод аудитын нэгжүүд дотоод аудитын олон улсын стандарт, аргачлалыг баримтлан ажилласны үр дүнд 2018 онд 664 дотоод аудит хийсэн байна. 2019 онд 808, 2020 онд 935, 2021 онд 954 дотоод аудитыг хийж гүйцэтгэсэн байгаа нь өмнөх оноос өссөн үзүүлэлттэй. Улсын салбарын дотоод аудитын аргачлалыг мөрдөж ажиллаж байна гэсэн ийм үр дүнтэй байгаа. 

Актын мэдээлэл бол үзэж байгаад эргээд хариулчихъя. 

Ч.Хүрэлбаатар: Яаж хариулна гэнэ вэ? Эргэж хариулна аа. За эргэж хариулаарай. 

Тайлан дотор ийм юм байна шүү дээ. Яах вэ, 14 төсвийн ерөнхийлөн захирагчийг авсан юм байна. Тэгээд нийт хамрах хүрээний байгууллага нь 235.  Тэгээд 235 байгууллагаас 47 нь л дотоод аудитын нэгжтэй. 188 нь дотоод аудитын нэгжгүй ингээд явчихсан л байна л даа. 

Тэгээд ихэнх улсуудыг харахаар энд урд талынх нь хуудсан дээр нь бас биччихсэн байгаа. Тэр Финланд, Норвеги Улс бол тийм засаг захиргааны бүх шатандаа дотоод аудитын нэгжтэй байна гээд заачихсан. Гэхдээ ихэнх улсууд нь бас тийм төвлөрсөн бус дотоод аудитын нэгжтэй гэж. Өөрөөр хэлбэл байгууллага болгон дотоод аудитын нэгж байхыг шаардахгүй байгаа юм шиг. 

Тэгэхээр яг манайд ямар байх нь зөв гэж та нар энэ дүгнэлтээрээ дүгнэж гаргаж ирж байгаа юм? Д.Занданбат дарга аа. Эсвэл энэ Я.Сарансүх хариулах юм уу? Тэгээд товчхон хариул. Тэгэх үү. Нэгдүгээр шугам, гуравдугаар шугам, хоёрдугаар шугам гээд аудитынх нь нэг ийм тоо ярих их дуртай юм. Нэгдүгээр шугам, хоёрдугаар шугам, нэгдүгээр газар, хоёрдугаар газар гээд. Тийм моодтой юм уу, хаашаа юм. 

Тийм шугам ярихгүйгээр энгийн хүнд ойлгохоор юм ярь. Тэр шугамуудыг чинь хүн ойлгохгүй шүү дээ. 

Ажлын хэсгийн 4.

Я.Сарансүх: Одоогоор энэ улсын салбарын дотоод аудитын тогтолцоонд яг мөрдөж байгаа үндсэн эрх зүйн хууль нь Төсвийн тухай хууль байгаа. 

Төсвийн тухай хуулийн 69 дүгээр зүйл дээр төсвийн ерөнхийлөн захирагч бүр дотоод аудитын нэгжтэй байна гэсэн байгаа учраас төсвийн ерөнхийлөн захирагчид ерөнхийдөө дотоод аудитын нэгжтэй юм уу, аль эсвэл дотоод аудитор ажиллуулах ёстой.

Зүгээр яах вэ, зарим төсвийн ерөнхийлөн захирагчдын эрхлэх асуудлын хүрээний байгууллагууд бас дотоод аудитын нэгжтэй. Дотоод аудитор ажиллуулж байгаа. 

Тийм учраас аудитад хамрагдсан байгууллага нь 235. Үүнээс…

Ч.Хүрэлбаатар: Наадахыг чинь ойлгосон. Миний асуулт ойлгосон уу? 

Я.Сарансүх: Манай хууль дээр төвлөрсөн болон төвлөрсөн бус хоёр янзын загварыг хослуулсан байхаар заасан нь удирдлагаар хангах, арга зүйгээр хангахад зөрчилдөөд байгаа. 

Ч.Хүрэлбаатар: Д.Занданбат дарга. Би маш тодорхой асуусан шүү дээ. Яах ёстой юм бэ? Та бүгд юу гэж бодож байгаа вэ гэдэг дүгнэлт. 

Д.Занданбат: Нэгдүгээрт дотоод аудитын хууль эрх зүйн орчин дутмаг байна. 

Ч.Хүрэлбаатар: Тэрийг ойлгочихсон. Тэгээд та нар юу гэж бодож вэ? 

Д.Занданбат: Нөгөө талд нь аудитын байгууллагын бид нарын гол аудитын зорилго нь, хэлж байгаа гол коммент нь болохоороо ерөөсөө энэ стандартынх нь дагуу байлгах нь зөв юм биш үү. Дотоод аудитын мэргэжлийн практикийн олон улсын стандарт гэж байдаг юм байна. Тэгвэл энэ стандартынх нь дагуу явах нь дотоод аудитын үйл ажиллагаа, тогтолцоо, төлөвшилд…

Ч.Хүрэлбаатар: Тэгээд яг яана гэсэн үг юм? Эхлээд аудит дотроо учраа олцгоо. Нэг. 

Хардаа, ийм энгийн асуулт асуугаад байгаа шүү дээ. Төсвийн тухай хуулиараа төсвийн ерөнхийлөн захирагч нь дотоод аудиттай, нэгжтэй байна гээд заачихсан. 

Тэгэхээр одоо жишээлбэл юу яах вэ, Сангийн яам, Сангийн сайд гэхээр чинь дотор нь харьяалагдах байгууллага байна шүү дээ. 

Тэгэхээр миний асуугаад байгаа зүйл бол төсвийн ерөнхийлөн захирагч нь дотоод аудитын албатай. Сангийн яаман дээрээ ч юм уу. Ингээд нэг байгууллагад орхичихно. Тэгвэл харьяа байгууллага болгон дотроо дотоод аудитын байгууллагатай байх ёстой юу, үгүй юу гэдэг асуултыг л асууж байна шүү дээ. 

Тэгээд та бүгдийн энэ дүгнэлт дээр юу гэж дүгнэсэн юм? Энэ дотроо жишээлбэл энэ Финланд, Норвеги гэсэн улсууд бол бүх шатандаа бүх байгууллагууд дотроо дотоод аудиттай байна гээд заагаад өгчихсөн юм байна. 

Гэтэл манайх бол хууль эрх зүйн юугаараа төсвийн ерөнхийлөн захирагч дотроо нэг байг. Тэгээд дотроо байгаа тэр харьяа байгууллагуудаа тэр нь очоод шалгаад шалгаад явчихдаг ийм байхаар манай хууль нь тийм юм байна. 

Тэгэхээр та нарын өгсөн энэ дүгнэлт чинь ингээд холиод байгаа байхгүй юу. Дотор нь. Нэг бол дотроо бүгдтэй нь байх ч ёстой юм шиг. Төрийн хэмнэлтийн хууль батлагдчихсан. Тэгээд тийм том нүсэр бүтэц хэрэгтэй юу, үгүй юу гэдгээ бид сайн бодох ёстой шүү дээ. 

Тэгэхээр маш тодорхой зүйл асуухаар хоорондоо ингээд нэг нэгээрээ гараа өргөөд суугаад байх юм. Дотроо учраа ол. Тэгээд маш тодорхой санал хэл. Хэрвээ одоо байгаа хуулиараа төсвийн ерөнхийлөн захирагч нь дотоод аудитынхаа нэгжээ байгуулаад түүгээрээ хүчтэй явуулна гэвэл бусад тэр байгууллага, харьяа байгууллагууд дотор нь байх уу, үгүй юу гэдгээ сайн бодох хэрэгтэй. 

Тэгээд нэг маш тогтсон тийм зөвлөмжүүдийг өгмөөр байна. Ярьж ярьж байгаад. Ийм л юм хэлэх гэсэн юм. Үг хэлэх гишүүд байна уу? Үг хэлэх хүн алга.

Ер нь тэгээд энэ дотоод аудитын тухай хуулиа ер нь эртхэн оруулж ирээд наана нь маш энгийн ойлгомжтой юмнууд дээрээ та нар яагаарай. Монгол бол тийм их том, нүсэр улс биш шүү дээ. 

Тэгэхээр энэ дотоод аудитын алба яавал их оновчтой байх вэ гэдгээ сайн бодоорой. 

Ингээд аудитын дүгнэлтийг хэлэлцлээ. Тэгээд өнөөдрийн хуралдаанд идэвхтэй орсон гишүүддээ баярлалаа. Өнөөдрийн Төсвийн байнгын хорооны хуралдаан өндөрлөж байна.

